
Ágrip 

Markmið þessarar rannsóknar er að kanna það hvort og hvernig kennarar á 

unglingastigi nýta tölvutækni í kennslu sinni. Enn fremur var lagt upp með 

spurningar um það hvort kennarar telja sig tilbúna eða hæfa til þess að nýta 

þá tölvutækni sem er til staðar og hversu mikið þeir telja sig þurfa að kenna 

upplýsinga- og tæknimennt samkvæmt markmiðum í aðalnámskrá 

grunnskóla 2011.  

Rannsóknin var eigindleg rannsókn með rannsóknarsniði sem flokkast 

undir tilviksrannsóknir. Gagnaöflun fór fram með viðtölum við fimm kennara 

á unglingastigi í tveimur grunnskólum á landsbyggðinni. Viðtölin fóru öll 

fram í marsmánuði 2014 og voru tekin í þeim skóla þar sem þátttakendur 

starfa. 

Helstu niðurstöður sýndu töluverðan mun á því hvernig kennarar nýta 

tölvutækni í starfi sínu eftir skólum. Allir þátttakendur nýta sér tölvutækni í 

starfi en mismikið eftir skólum. Í Frosti og funa var tölvutæknin mest notuð 

sem stuðningur við hefðbundna kennslu og við vinnslu á verkefnum í tölvum. 

Í Til sjávar og sveita var tölvutæknin nýtt sem kennslutæki þar sem kennarar 

nýttu mismunandi hugbúnað við gerð ýmissa verkefna, nýttu tæknina í 

innlögn í vendikennslu og höfðu samskipti við nemendur í gegnum 

samfélagssíðu. Flestir kennarar töldu sig þurfa á aðstoð að halda við að 

innleiða tölvutækni í starfi og að þörf væri á endurmenntun á sviði 

upplýsingatækni. Að lokum sýndu niðurstöður rannsóknarinnar fram á að 

þátttakendur höfðu yfirleitt ekki á hreinu hvert hlutverk þeirra væri þegar 

kæmi að kennslu upplýsinga- og tæknimenntar. Jafnframt voru þeir flestir 

sammála því að þeir þyrftu eflaust að nýta tölvutækni meira í starfi til þess að 

kenna samkvæmt markmiðum aðalnámskrár í upplýsinga- og tæknimennt. 

Það hefði styrkt rannsóknina að hafa fleiri þátttakendur og fleiri skóla en 

hún getur engu að síður gefið vísbendingar um vinnubrögð og notkun á 

tölvutækni í kennslu. 



 

Abstract 

The purpose of this research was to find out if and how Icelandic teachers in 

the upper forms of elementary school (with pupils between the ages of 12 and 

15) use computer technology as an integrated part of their teaching methods. 

Furthermore, the purpose of the present thesis was to elucidate whether 

teachers believe themselves ready and able to use the technology at hand. 

The research also aims to find out to what extent the teachers believe it is 

required to teach information and communication technology according to 

the national curriculum guide for elementary schools. 

This is a qualitative research, the design of which can be categorized as a 

case study. Data was collected by interviewing five teachers at high school 

level in two elementary schools in Iceland. The interviews were all conducted 

in March 2014 and within the schools where the participating teachers work.  

The main conclusions are the following: There is a substantial difference 

in how teachers use computer technology while teaching, depending on 

where they work. All the participating teachers use computer technology to 

some degree in their work, but at different levels. In the school Frost og Funi, 

computer technology was mainly brought in as a support to traditional 

teaching methods. But in Til sjávar og sveita computer technology was used 

as a teaching method as teachers were utilizing different types of computer 

software while completing assignments, made use of technology in 

implementing reverse mentoring and communicated with students using 

social media. Most of the teachers thought they needed assistance 

implementing computer technology in their work and maintained they were 

in need of structured refresher courses on how to do so. Finally, the research 

results show that most of the participants did not know what their own role 

was in teaching information and communication technology. Additionally, 

most agreed that they undoubtedly had to utilize computer technology more 

within their teaching environment, according to the objectives of the national 

curriculum guide for information and communication technology.  



 

The research would have benefitted from more participants and even 

participants from additional schools but it can give insight on how teachers 

are using technology in their teaching.  

1. Inngangur  

Skólastarf er á margan hátt mjög frábrugðið því sem það var áður. Mun 

auðveldara er fyrir nemendur að afla sér þekkingar þar sem þeir þurfa nú 

einungis að kveikja á tölvunni, slá inn leitarorð og sækja þær upplýsingar 

sem þörf er á. Ólíkt því sem áður var geta kennarar nú valið úr fjölda 

kennslugagna og nýtt fjölbreyttar kennsluaðferðir í starfi. Í skólum þar sem 

tölvutækni er notuð reglulega eru nemendur væntanlega líklegri til að taka 

þátt í raunverulegum skoðunarferðum og vera virkir vísindamenn, leita á 

veraldarvefnum að upplýsingum til að ljúka einstaklings- eða 

hópaverkefnum, hafa samskipti í gegnum tölvupóst og samfélagsmiðla við 

nemendur og kennara í öðrum skólum og komast að lokaniðurstöðum út frá 

þeirri vinnu (Anderson, 2010, bls. 6). En til þess að kennarar geti fylgt 

þessari þróun eftir þurfa þeir að breyta kennsluaðferðum sínum og áherslum. 

Því má spyrja hvort kennarar nýti sér raunverulega þessa framþróun í starfi 

og með hvaða hætti. 

Námssviðið upplýsinga- og tæknimennt hefur verið skilgreint í 

aðalnámskrá sem ein af grunnnámsgreinum þar sem sviðið hefur fengið 

úthlutað lágmarkstíma í viðmiðunarnámskrá í kennslu í hverri viku síðan árið 

1999 (Menntamálaráðuneytið, 1999a, bls. 29). Námssviðið hefur þó breyst í 

tímans rás: Í aðalnámskrá sem var gefin út árið 2011 nær það yfir 

miðlamennt, skólasafnsfræði, upplýsinga- og samskiptatækni og tölvunotkun 

(Mennta- og menningarmálaráðuneyti, 2011, bls. 51). Það virðist heldur 

óljóst í námskránni frá árinu 2011 hvaða námsgrein af námssviðinu 

upplýsinga- og tæknimennt heyrir beint undir kennslu í 

viðmiðunarstundaskrá en ljóst er að allir kennarar eiga að vinna að því að efla 

tölvunotkun í kennslu sinni. Í þessari rannsókn verður námssviðið 

upplýsinga- og tæknimennt ekki skoðað sem slíkt heldur verður sjónum beint 

að því hvernig kennarar vinna samkvæmt markmiðum aðalnámskrár að því 

leyti sem námssviðið og námsgreinarnar eru hugsuð sem nám í öllum 

greinum. Starf kennara er nú fólgið í því að kenna tölvunotkun samhliða 

markmiðum annarra faggreina. 

1.1 Markmið og rannsóknarspurning 

Markmið þessarar rannsóknar er að öðlast innsýn í það hvernig kennarar á 

unglingastigi nýta sér tölvutækni í kennslu. Í aðalnámskrá frá 2011 kemur 

fram að tölvunotkun er einn af þeim þáttum sem fellur undir námssviðið 

upplýsinga- og tæknimennt. Hluti af því er að þjálfa nemendur í að nota 

tölvur þannig að þeir verði hæfir til þess að taka þátt í því samfélagi sem 

bíður þeirra. Raunin er sú að tölvur og upplýsingatækni eru nýtt hvarvetna í 

nútímasamfélagi í leik og starfi. Nauðsynlegt er að skólastarf taki mið af 

þeirri þróun og vinna með tölvutækni er stór hluti af því. Allt nám og kennsla 

þarf að taka mið af þessu og sömuleiðis þurfa allir kennarar að tileinka sér 

það vinnulag að nýta þessa tækni (Menntamálaráðuneytið, 1999b, bls. 10; 

Menntamálaráðuneytið, 2007, bls. 14). Kennurum  ber að kynna fyrir 

nemendum þá möguleika sem tölvu- og upplýsingatækni býður upp á. 

Nemendur geta á þann hátt mótað sín eigin viðhorf. Kennarar þurfa að kenna 

tölvulæsi þannig að nemendur kunni að beita tölvu- og upplýsingatækni og 

hafi þekkingu á því hvernig tölvur vinna, hafi grunnorðaforða um 

gagnavinnslu og geti notað tölvur sér til gagns og gamans. Enn fremur þurfa 

kennarar að þjálfa nemendur í að beita tölvutækni við leik og störf þar sem 

þeir fá reynslu í að nota tölvur, fást við ný viðfangsefni og geta viðhaldið 

þjálfun sinni alla skólagöngu sína. Að lokum þurfa kennarar að auka skilning 

nemenda á tölvutækninni og gera þeim kleift að skilja hvaða tækifæri og 

ógnanir fylgja því að nota tölvu- og upplýsingatækni 

(Menntamálaráðuneytið, 1996, bls. 23-25; Menntamálaráðuneytið, 1999b, 

bls. 12; Menntamálaráðuneytið, 2007, bls. 15).  

Tölvunotkun í grunnskóla má rekja aftur til ársins 1989 því í aðalnámskrá 

grunnskóla sem gefin var út það ár var fjallað um tölvunotkun og mikilvægi 

þess að kynna fyrir nemendum þessa nýju tækni sem var að koma fram á 

sjónarsviðið. Einnig er fjallað um að tölvur komi að góðum notum við 

kennslu í flestum greinum og að æskilegt væri að hafa að minnsta kosti eina 

tölvu í hverri stofu (Menntamálaráðuneyti, 1989, bls. 177). Enn fremur 

kemur þar fram að með bættum tölvukosti í skólum og með fjölbreyttum 

tölvuhugbúnaði í tungumála- og stærðfræðikennslu væri hægt að auka áhuga 

nemenda á námi (Menntamálaráðuneyti, 1989, bls. 37;155). Til þess að ná 

fram markmiðum rannsóknarinnar var lagt upp með eftirfarandi 

rannsóknarspurningu:  

Hvernig nýta kennarar á unglingastigi tölvutækni í kennslu?  

 

Einnig var leitað svara við eftirfarandi undirspurningum: 

 

Telja kennarar sig tilbúna/hæfa til að nýta þá tölvutækni sem er til staðar?  

 

Hversu mikið telja kennarar sig þurfa að kenna upplýsinga- og tæknimennt 

samkvæmt markmiðum í aðalnámskrá grunnskóla? 

1.2 Ástæða fyrir efnisvali 

Viðfangsefni þessarar rannsóknar er að kanna hvernig kennarar á 

unglingastigi í grunnskólum nýta tölvutækni í kennslu sinni. Ástæðuna fyrir 

þessu efnisvali má rekja til septembermánaðar árið 2013 þegar ég sótti 

vettvangsnám og stundaði æfingakennslu við Grunnskóla Snæfellsbæjar, sem 

var hluti af M.Ed.-námi mínu í menntunarfræði við Háskólann á Akureyri. 

Hluti af þessu námskeiði var að fylgjast með sem flestu í skólastarfinu og 

heimsótti ég alla bekki í mörgum námsgreinum. Fljótlega kviknaði áhugi 

minn á tölvukennslu því mér fannst hún fá svo lítið vægi í skólastarfinu og 

vera lítt sýnileg. Ég fór þá að skoða aðstöðuna nánar og einnig tækja- og 

tölvubúnaðinn sem var til staðar. Nemendur skólans á unglingastigi voru 

margir hverjir með ýmsan búnað með sér sem hægt hefði verið að nýta í 

kennslu, til dæmis snjallsíma. Fljótlega kviknaði sú hugmynd að rannsaka 

það hversu mikið kennarar nýttu tölvutækni í kennslunni til að uppfylla 

skilyrði aðalnámskrár um upplýsinga- og tæknimennt. Samkvæmt 

aðalnámskrá grunnskóla sem var gefin út árið 2011 hafa allir kennarar það 

hlutverk með höndum að efla færni og þekkingu nemenda í tölvunotkun 

(Mennta- og menningarmálaráðuneyti, 2013, bls. 224–226). Þessi orð 

námskrárinnar og viðeigandi breytingar sem fylgja henni um að  kennurum sé 

falið að breyta kennsluháttum sínum veita upplagt tækifæri til að skoða 

hversu langt kennarar eru komnir í því að nýta tölvutæknina. 

1.3 Skilgreining hugtaka 

Hér verður farið yfir nokkur hugtök sem koma fyrir í þessu verkefni. 

Grunnskólar landsins starfa eftir aðalnámskrá sem mennta- og 

menningarmálaráðuneyti gefur út. Aðalnámskrá er byggð á lögum og 

reglugerðum um skóla og skólastarf sem gilda í samfélaginu á þeim tíma sem 

hún er gefin út. Tilgangur hennar er að veita skólum ramma um starfssvið og 

hlutverk og kemur þar fram leiðsögn um tilgang og markmið. Enn fremur 

útfærir aðalnámskrá þá menntastefnu sem kemur fram í lögum. Aðalnámskrá 

er ætluð öllum hagsmunaaðilum skólastarfsins: stjórnendum, kennurum, 

öðrum skólastarfsmönnum, foreldrum, nemendum og í raun öllum þeim sem 

tengjast skólum. Hver skóli þarf síðan að útfæra áherslur aðalnámskrár í 

skólanámskrá sinni (Mennta- og menningarmálaráðuneyti, 2013, bls. 11). 

Hugtakið upplýsinga- og tæknimennt tengist því hvernig tækni og verkleg 

kunnátta hefur verið nýtt til þess að gera fólki mögulegt að takast á við 

síbreytilegt umhverfi sitt á uppbyggilegan og mótandi hátt 

(Menntamálaráðuneytið, 1999b, bls. 7). Þetta hugtak er notað um námssviðið 

upplýsinga- og tæknimennt í grunnskólum. Það skiptist í  miðlamennt, 

skólasafnsfræði, tölvunotkun og loks upplýsinga- og samskiptatækni 

(Mennta- og menningarmálaráðuneyti, 2013, bls. 53). 

Í þessu verkefni er horft á þáttinn tölvunotkun sem hefur tilheyrt upplýsinga- 

og tæknimennt í aðalnámskrá síðan árið 1999 og gerir enn í aðalnámskrá frá 

árinu 2011. Þessi þáttur fellur utan tíma sem námssviðinu er ætlað í 

viðmiðunarstundaskrá og eiga allar námsgreinar að vinna að því að efla færni 

og þekkingu nemenda á þessu sviði (Menntamálaráðuneytið, 1999a, bls. 10). 

Í alþjóðlegu samhengi þegar fjallað er um tölvu- og tækninotkun í 

skólastarfi er talað um ICT (Information and Communication Technologies) 

sem stendur fyrir upplýsinga- og samskiptatækni (Anderson, 2010, bls. 4). 

Upplýsinga- og samskiptatækni vísar til þeirrar tækni sem er notuð til þess að 

senda, geyma, búa til, sýna, deila og skiptast á upplýsingum með rafrænum 

hætti. Þessi víða skilgreining á hugtakinu nær yfir miðla eins og útvarp, 

sjónvarp, upptökutæki, DVD-spilara, síma, gervihnattakerfi, tölvur og 

nethugbúnað, jafnt sem þá tækni sem fylgir notkun á þessum tækjum eins og 

til dæmis fjarfundabúnað og tölvupóst (Meleisea, 2007, bls. 1).  

Þegar fjallað verður um tölvutækni í þessu verkefni verður átt við þann 

búnað sem kennari hefur möguleika á að nýta í kennslu sinni, samanber 

skilgreiningu á upplýsinga- og samskiptatækni. 

1.4 Uppbygging ritgerðar 

Þetta verkefni skiptist í sex kafla. Í fyrsta kaflanum er inngangur sem skiptist 

í þrjá undirkafla, markmið rannsóknarinnar og rannsóknarspurningar, ástæða 

rannsakanda fyrir efnisvali og síðan kemur skilgreining á hugtökum. Annar 

kaflinn er fræðileg umfjöllun um viðfangsefnið og skiptist hann í sex 

undirkafla, sem eru almenn umfjöllun um upplýsinga- og tæknimennt, stefna 

menntamálaráðuneytisins, aðalnámskrá grunnskóla, áherslur í aðalnámskrá í 

upplýsinga- og tæknimennt, fjallað verður um grunnþáttinn læsi og að lokum 

verður farið yfir svipaðar rannsóknir sem gerðar hafa verið á þessu sviði. 

Þriðji kaflinn fjallar um sjálfa rannsóknina og skiptist hann í sex undirkafla, 

farið verður yfir rannsóknaraðferðina, hvert hlutverk rannsakanda var, fjallað 

um þátttakendur, hvaða leyfa þurfti að afla fyrir rannsóknina, hvernig 

gagnaöflun og úrvinnsla fór fram og að lokum hvaða siðferðileg atriði þurfti 

að hafa í huga fyrir rannsóknina. Fjórði kaflinn fjallar um niðurstöður 

rannsóknarinnar og skiptist hann í fjóra undirkafla; aðgang kennara að 

tölvutækni í starfi, notkun kennara á tölvutækni í kennslu sinni, stefnu 

skólanna um nýtingu á tölvutækni og kennslu samkvæmt markmiðum 

aðalnámskrár. Í fimmta kaflanum er að finna umræður og samantekt þar sem 

niðurstöður eru bornar saman við fyrri rannsóknir. Lokaorð ritgerðarinnar er 

að finna í sjötta kafla. 

2. Baksvið  

Í þessum kafla verður tekið fyrir fræðilegt efni um upplýsinga- og 

tæknimennt í skólastarfi og gerð grein fyrir þeirri stefnu sem stjórnvöld hafa 

markað í þessum málum. Fjallað verður um innkomu upplýsinga- og 

tæknimenntar í aðalnámskrá og þær áherslubreytingar sem hafa orðið síðan. 

Að lokum verður greint frá niðurstöðum innlendra og erlendra rannsókna 

tengdum þessu viðfangsefni.  

2.1 Upplýsinga- og tæknimennt 

Tölvur komu fyrst í skólastarf á seinni hluta áttunda áratugarins. Með 

tölvunum fylgdu prentarar, floppy-diskar, skannar og stafrænar myndavélar. 

Með tilkomu allrar þessarar tækni var fjallað um upplýsingatækni sem lýsti 

notkun á tölvum og hinum ýmsu tækjum. Tækniþróunin var enn á hraðri leið 

og með tilkomu veraldarvefsins, leitarvéla og tölvupósts var farið að vinna 

með hugtakið ICT í skólastarfi sem fjallar um alla þá tækni sem allir geta  

nýtt og unnið með í skólastarfi (Anderson, 2010, bls. 4).  

Í nútímaskólastarfi er nauðsynlegt fyrir nemendur að hafa góða 

tæknikunnáttu og færni í að nýta sér þau tæki og tölvutækni sem er til staðar 

hverju sinni. Kennsla í upplýsinga- og tæknimennt felst í að þjálfa nemendur 

í að afla sér þekkingar, miðla henni og vinna úr á fjölbreyttan hátt. 

Upplýsingamennt stuðlar að sveigjanleika í námi þar sem fjölbreyttar 

kennsluaðferðir eru nýttar og hvetur nemendur til að nýta sína eigin 

styrkleika (Mennta- og menningarmálaráðuneytið, 2011, bls. 225).  

Samkvæmt Hawkridge felst mikilvægi upplýsinga- og tæknimenntar í 

skólastarfi einkum í fjórum þáttum:  

 Félagslegum þáttum — þar sem nemendur þurfa að öðlast ákveðna 

hæfni í upplýsingatækni því hún er svo óaðskiljanlegur hluti af 

daglegu lífi. 

 Starfskunnáttu — vegna þess að nauðsynlegt er að hafa 

tækniþekkingu þegar komið er út í starfsumhverfið. 

 

 Kennslufræðilegum þáttum — þar sem upplýsingatækni hefur áhrif á 

það hvernig nemendum er kennt og þar af leiðandi hvernig þeir læra. 

 

 Hvetjandi þáttum — því að með tilkomu upplýsingatækni breytist 

skólaumhverfið. 

(Hawkridge, 1989, bls. 3–4).  

Skólastarf byggist á því að jafnt skal unnið að einstaklingsmarkmiðum 

hvers og eins sem og samfélagslegum markmiðum. Samfélagsleg markmið 

eru þau að skólinn skilar vel menntuðu fólki út í samfélagið þar sem það 

getur haft jákvæð áhrif og unnið þau störf sem í boði eru (Mennta- og 

menningarmálaráðuneytið, 2011, bls. 14). Kostir upplýsingatækni geta verið 

margir ef hún er notuð á réttan hátt þar sem hún getur verið leið til betri 

lífsgæða, aukinna atvinnutækifæra og bættrar þjónustu 

(Menntamálaráðuneytið, 1996, bls. 13). Tæknileg þróun hefur bein áhrif á 

hvernig samfélög afla auðs og bætir þar með lífskjör íbúa. Það hversu hratt 

tæknileg þróun á sér stað í nútímanum krefst þess að vinnuafl samfélaga 

hefur ekki eingöngu sérfræðiþekkingu og færni heldur þarf að hafa þróað 

með sér almenna færni í að aðlagast fljótt nýrri tækni þegar hún kemur fram á 

sjónarsviðið (UNESCO, 2012, bls. 10).  

Fyrir kennara sem vilja ná góðum árangri í kennslu getur notkun á 

tölvutækni nýst vel. Þetta geta kennarar gert með því að nota PowerPoint-

kynningar, hljóðupptökur, tölvuforrit og gagnvirkar internetsíður í 

kennslunni. Mikilvægt er að hafa í huga að bestu tækin geta ekki komið í 

staðinn fyrir kennarann. Þessi tæki eru eingöngu til stuðnings kennaranum og 

kennslu hans, því persónuleg samskipti eru nauðsynleg í kennslustund. 

Notkun á tækni getur verið bæði jákvæð og neikvæð þar sem kennslan getur 

verið gagnleg þegar tæknin er notuð á uppbyggilegan hátt. Til að mynda 

getur kennarinn sýnt nemendum heimasíðu þar sem fjallað er um jörðina sem 

kúlu í stað þess að halda fyrirlestur um sama efni og notað til þess orðin ein. 

Þá getur gagnvirk hreyfimynd í tölvu af jörðinni frá mismunandi 

sjónarhornum hjálpað nemendum að skilja það betur hvernig jörðin lítur út 

(Dumont, Istance og Benavides, 2010, bls. 79).  

Til þess að auka námsárangur nemenda er ekki nóg að kaupa tölvur og 

tölvubúnað heldur þarf fagleg þróun að eiga sér stað og tæknilegur 

stuðningur að vera til staðar til þess að kennsla með tölvutækni skili árangri. 

Nauðsynlegt er fyrir kennara að fá formlega þjálfun frá sérfræðingum í 

notkun á búnaðinum áður en þeir byrja að nota hann (Gulbahar, 2007, bls. 

955; Valiente, 2010, bls. 9). Vandamál tengd stöðugleika og öryggi geta 

orðið að nokkurri áskorun fyrir nemendur og kennara sem vinna með nýja 

tækni, en þessar áskoranir geta leitt til mikilla tækifæra í kennslufræðum með 

nýjum möguleikum í tæknilegum samskiptum (Selber og Faris, 2013, bls. 

401).  

Þegar fjallað er um upplýsinga- og tæknimennt í skólastarfi í alþjóðlegu 

samhengi eru einkum tvö kennsluform vinsælust. Þau eru annars vegar 

kennsluformið „einn á einn“ (one to one, 1:1), þar sem öllum nemendum er 

útvegað án kostnaðar eigið snjalltæki og hins vegar kennsluformið „komdu 

með þitt eigið snjalltæki“. Það veltur á því að að nemendur annaðhvort eigi 

sjálfir tæki eða að skólar leggi til eða niðurgreiði þau tæki fyrir nemendur 

sem geta ekki keypt þau. Einn á einn er algengara í fátækari löndum en hin 

aðferðin er viðhöfð í ríkari samfélögum þar sem er algengast að næstum allir 

eigi sitt eigið snjalltæki (Shuler, Winters og West, 2013, bls. 11). 

2.2 Stefna menntamálaráðuneytisins í 

upplýsingamálum 

Árið 1995 var ljóst að menntastofnanir á Íslandi þurftu að fylgja eftir þeim 

hröðu breytingum sem áttu sér stað í samfélaginu í tækni- og 

samskiptamálum. Þáverandi menntamálaráðherra ákvað því að skipa nefnd til 

að marka stefnu menntamálaráðuneytisins í upplýsingamálum. Ljóst var 

orðið að nemendur sem voru að stíga sín fyrstu skref út í lífið komu í annað 

umhverfi en áður var, þar sem tækniframfarir höfðu haft mikil áhrif á líf og 

störf fólks í daglegu lífi (Menntamálaráðuneytið, 1996, bls. 23). Þróunin var 

orðin þannig að skólinn var ekki lengur einn um það að miðla þekkingu því 

að alls staðar var hægt að nálgast upplýsingar um allt mögulegt eins og til að 

mynda náttúruna, lönd og sögu á rafrænan hátt í daglegu lífi. Því má segja að 

hlutverk skólans hafi óðum verið að breytast; að verulegu leyti var það nú 

fólgið í því að kenna nemendum að vinna úr þessum upplýsingum og nýta sér 

þær. Þetta var ein af meginástæðum þess að breytingar þurftu að eiga sér stað 

í skólastarfi (Menntamálaráðuneytið, 1996, bls. 24). Ný aðalnámskrá var 

gefin út árið 1999 þar sem unnið hafði verið út frá nýrri skólastefnu og 

áhersla lögð á að upplýsingatækni skyldi nýtt í öllum námsgreinum 

(Menntamálaráðuneytið, 1999a, bls. 18). 

Árið 2001 kynnti menntamálaráðherra nýja verkefnaáætlun í rafrænni 

menntun sem átti að gilda frá árinu 2001 til 2003. Þar var fjallað um þau 

fjölbreyttu tækifæri sem fólust í því að nýta upplýsingatækni í skólastarfi. 

Enn fremur kom fram sú framtíðarsýn menntamálaráðuneytisins að nýta ætti 

netið sem upplýsingaveitu fyrir skólastarf. Í þessari áætlun er unnið út frá því 

að netið muni gegna lykilhlutverki  þar sem nemendur geti stundað svokallað 

dreifnám og skipulagt námið eftir eigin kröfum. Á sama tíma og þessi 

verkefnaáætlun kom út var opnuð heimasíðan menntagatt.is sem var 

gagnagrunnur með upplýsingum um námsefni þar sem kennarar og nemendur 

áttu að geta nálgast efni, kennsluleiðbeiningar, myndir og fleira 

(Menntamálaráðuneytið, 2001, bls. 2–3). 

Árið 2005 gaf menntamálaráðuneytið út nýja stefnu, „Áræði með ábyrgð“, 

sem ákvarðaði stefnu stjórnvalda varðandi upplýsingatækni í menntun, 

menningu og vísindum og átti að gilda frá 2005–2008. Í þessari stefnu er 

áhersla lögð á aðgang að upplýsingasamfélaginu, tækni og fjarskipti, stafrænt 

efni, breytta starfshætti og siðferði á internetinu. Lagt er upp með það 

markmið að auka tölvufærni og upplýsingalæsi nemenda þannig að þeir geti 

nýtt sér þau tækifæri sem eru til staðar þegar út í samfélagið og á 

vinnumarkaðinn er komið (Menntamálaráðuneytið, 2005, bls. 11). Þar er 

fjallað um þær breytingar sem hafa orðið á starfsumhverfi skóla þar sem ýmis 

tækjabúnaður hefur rutt sér til rúms og um þær auknu kröfur sem þessi tækni 

gerir til starfsmanna (Menntamálaráðuneytið, 2005, bls. 24). Þessari stefnu 

var fylgt eftir með útgáfu aðalnámskrár árið 2006 þar sem tekið var mið af 

þeim breytingum sem orðið höfðu í skólastarfi (Menntamálaráðuneytið, 

2006, bls. 4). Samkvæmt aðalnámskrá á það námsefni sem kennt er í skólum 

að vera þannig að það höfði til nemenda og sé fjölbreytt, auki þekkingu og 

dýpki skilning þeirra á námsefninu og samfélaginu í heild. Þar kemur 

sömuleiðis fram að þau námsgögn sem nýti tæknina miðli bæði þekkingu og 

búi nemendur undir líf og starf utan skólans (Menntamálaráðuneytið, 2006, 

bls. 16).  

Ríkisstjórn Íslands gaf út stefnu um upplýsingasamfélagið sem gilda átti 

árin 2008–2012. Stefnan var hugsuð sem vegvísir að þróun rafrænnar 

stjórnsýslu og nýtingar á upplýsingatækni. Eitt af markmiðum þessarar stefnu 

var að upplýsingatækni yrði notuð meira í námi og kennslu og að auka skyldi 

fjölbreytni í upplýsingatæknimennt (Forsætisráðuneytið, 2008, bls. 12). Leik-

, grunn- og framhaldsskólum á Íslandi ber að miða sitt starf við aðalnámskrá 

sem gefin var út árið 2011. Hún er mótuð í  samræmi við þau lög, reglugerðir 

og alþjóðasamninga sem eru í gildi í samfélaginu á þeim tíma sem hún er 

gefin út (Mennta- og menningarmálaráðuneytið, 2011, bls. 5). Ný lög um 

starfsemi grunnskóla tóku gildi árið 2008 og miðast endurskoðuð 

aðalnámskrá við þau lög (lög um grunnskóla nr. 91/2008). Samkvæmt 

aðalnámskrá er námshæfni nemenda undirstöðuþáttur skólastarfsins sem 

byggist á sjálfsskilningi nemenda þar sem ætlast er til að hver og einn þekki 

styrkleika sína og veikleika. Námshæfni er meðal annars sú hæfni sem þarf til 

að nýta margvíslegar leiðir til að afla þekkingar og leikni. Til þess að 

nemendur geti öðlast þessa hæfni skiptir miklu máli að þeir kunni að nýta sér 

upplýsingatækni, gagnabanka og kunni að stunda heimildaleit á bókasöfnum 

(Mennta- og menningar-málaráðuneytið, 2011, bls. 36). Innanríkisráðuneytið 

gaf út ritið „Vöxtur í krafti netsins“ árið 2013 sem var hugsað sem stefna 

ríkisins fyrir íslenskt samfélag í upplýsingamálum árin 2013–2016. Sett eru 

þar fram sex markmið sem íslenskt samfélag á að vinna að til þess að 

upplýsingasamfélagið haldi áfram að þróast og dragist ekki aftur úr öðrum 

löndum (Innanríkisráðuneytið, 2013, bls. 5–6). 

2.3 Aðalnámskrá grunnskóla 

Í aðalnámskrá grunnskóla frá árinu 1989 var fjallað um tölvur í grunnskólum 

undir skilgreiningu um námsþætti sem féllu utan hefðbundinna námsgreina 

en var þó talið nauðsynlegt að sinna í skólastarfinu (Aðalnámskrá 

grunnskóla, 1989, bls. 170). Þar kom fram að skólar skyldu stefna að því að 

gefa nemendum val um að sækja sérstaka tölvutíma sem yrðu þó hluti af 

skyldunámi þegar fram liðu stundir (Aðalnámskrá grunnskóla, 1989, bls. 

170). 

Í aðalnámskrá grunnskóla frá árinu 1999 var í fyrsta skipti gefinn út 

sérstakur greinahluti fyrir upplýsinga- og tæknimennt þar sem sett eru fram 

lokamarkmið fyrir allar námsgreinar og námsþætti sem falla undir 

upplýsinga- og tæknimennt. Þrjár námsgreinar tilheyra námssviðinu 

upplýsinga- og tæknimennt, það eru hönnun og smíði, nýsköpun og 

hagnýting þekkingar og upplýsingamennt. Auk þessara námsgreina eru sett 

fram almenn markmið um tölvulæsi nemenda sem fellur undir tölvunotkun í 

grunnskóla. Markmið í tölvunotkun í grunnskóla falla ekki undir eina 

ákveðna námsgrein heldur eru þau fléttuð við aðrar námsgreinar 

(Menntamálaráðuneytið, 1999b, bls. 5). Í upplýsingamennt er lögð áhersla á 

að kenna nemendum sérstaka aðferð og tækni við að afla upplýsinga, vinna 

úr þeim og miðla þeim. Áhersla er lögð á að kennarar vinni saman að 

samþættingu markmiða þar sem upplýsingaverkefni eru unnin í öðrum 

námsgreinum (Menntamálaráðuneytið, 1999b, bls. 18). Námssviðið 

nýsköpun og hagnýting þekkingar er ekki tæknigrein í hefðbundnum 

skilningi heldur snýst sviðið um að tengja hugmyndir og verkefnavinnu við 

raunverulegar aðstæður. Með þessu móti er nemendum sýnt fram á hvernig 

þeir geta nýtt sér þekkingu sína og færni í samfélaginu og verið þannig virkir 

þátttakendur í umheiminum. Þessi hluti er hugsaður á þverfaglegan hátt sem 

geti nýst í flestum námsgreinum skólans. Ekki er gert ráð fyrir að hann hafi 

sérstakan tíma í stundaskrá (Menntamálaráðuneytið, 1999b, bls. 31). Ein af 

þeim námsgreinum sem falla undir upplýsinga- og tæknimennt er hönnun og 

smíði. Þessi námsgrein er heldur verkleg en tæknileg og hefur fastar 

kennslustundir í viðmiðunarstundaskrá (Menntamálaráðuneytið, 1999a, bls. 

48). 

Gefinn var út sérstakur greinahluti árið 2007 fyrir upplýsinga- og 

tölvumennt vegna aðalnámskrár grunnskóla sem kom út árið 2006 líkt og frá 

árinu 1999. Þar tilheyra hönnun og smíði ekki námssviðinu upplýsinga- og 

tæknimennt líkt og í aðalnámskrá 1999 heldur skiptist einungis í 

upplýsingamennt, tölvunotkun í grunnskóla og nýsköpun og hagnýtingu 

þekkingar. Eins og áður tekur viðmiðunarstundaskrá aðeins til 

upplýsingamenntar og tölvunotkunar í grunnskóla og nýsköpun og hagnýting 

þekkingar fellur utan tímaúthlutunar og eiga markmiðin sem þar eru gefin 

upp að fléttast inn í nám og kennslu nemenda almennt 

(Menntamálaráðuneytið, 2006, bls. 4). Sett eru fram markmið innan hvers 

námsþáttar en allir eiga það þó sameiginlegt að áhersla skuli lögð á að efla 

nemendur í að nýta sér þá tækni sem er í boði og gera þeim grein fyrir að 

samfélagið sé síbreytilegt og til þess að hægt sé að fylgja eftir breytingunum 

þurfi menn að mennta sig í upplýsingatækni alla ævi (Menntamálaráðuneytið, 

2006, bls. 5).  

Árið 2011 var gefin út ný aðalnámskrá þar sem töluverðar breytingar 

höfðu verið gerðar, meðal annars með tilkomu lykilhæfni og sex grunnþátta 

menntunar. Samkvæmt greinanámskrá sem var gefin út árið 2013, fyrir 

aðalnámskrá grunnskóla 2011, skiptist námssviðið upplýsinga- og 

tæknimennt í miðlamennt, skólasafnsfræði, tölvunotkun og upplýsinga- og 

samskiptatækni. Námssviðið er þverfaglegt þar sem það er sameinað öðrum 

námsgreinum og unnin eru raunhæf verkefni sem tengjast flestum 

námssviðum. Eins og áður er áhersla lögð á að nemendum sé kynnt tækni við 

að afla upplýsinga, vinna úr og miðla þeim í tengslum við annað nám 

(Mennta- og menningarmálaráðuneytið, 2013, bls. 224–228).  

2.4 Áherslur í aðalnámskrá 2011  

Námshæfni er einn mikilvægasti þátturinn í skólastarfi. Þátturinn byggist á 

því að nemendur þekki styrkleika sína og veikleika, að þeir þekki sjálfa sig 

og geti tekið ákvarðanir út frá því. Með námshæfni er meðal annars átt við þá 

hæfni nemenda að geta aflað sér þekkingar og leikni eftir ýmsum leiðum og í 

því sambandi er mikilvægt að ná tökum á upplýsinga- og tæknimennt. 

Lykilhugtök í aðalnámskrá grunnskóla frá árinu 2011 eru þekking, leikni og 

hæfni.  Allt nám í grunnskóla þarf að taka til allra þessara þátta. Hugtakið 

þekking felur í sér allar þær staðreyndir, lögmál, kenningar og aðferðir sem 

nemendur læra. Leikni felst í þeirri getu að geta nýtt þær aðferðir og verklag 

sem nemendur læra og hæfni snýst um að geta hagnýtt bæði þá þekkingu og 

leikni sem lærst hefur. Nemendur sem ljúka grunnskóla eiga að hafa öðlast 

leikni í að nýta sér hina ýmsu tækni í þekkingarleit og kunnáttuna í að miðla 

henni á ábyrgan og gagnrýnan hátt. Hugtakið hæfni felst í þeirri getu 

nemenda að nýta sér þá þekkingu og leikni sem þeir hafa öðlast. Hæfni 

nemenda gerir kröfur til þeirra sem snúa meðal annars að ábyrgðartilfinningu, 

víðsýni, virðingu og skilningi þeirra á eigin getu (Mennta- og 

menningarmálaráðuneyti, 2013, bls. 38–41).  

Lykilhæfni er hæfni sem snýr að hverjum nemanda og er ætlað að stuðla 

að alhliða þroska hans. Þessi lykilhæfni tengist öllum námssviðum og 

námsgreinum og snýr að: 

 hæfni nemenda til þess að tjá sig og miðla þekkingu 

 skapandi og gagnrýnni hugsun  

 hæfni nemenda til þess að vinna sjálfstætt og í samvinnu við 

aðra 

 hæfni nemenda til að nýta miðla og upplýsingar  

 hæfni nemenda til að bera ábyrgð á eigin námi og geta lagt mat 

á það. 

(Mennta- og menningarmálaráðuneyti, 2013, bls. 87). 

Með lykilhæfni er lagður grunnur að alhliða þroska nemenda, þeir búnir  

undir þátttöku í alþjóðlegu samfélagi og gert  fært  að nýta styrkleika sína í 

áframhaldandi námi og starfsþróun að loknum grunnskóla (bls. 86). 

Hæfniviðmiðin skiptast í fimm flokka í samræmi við viðmið um mat á 

lykilhæfni: tjáningu og miðlun, skapandi og gagnrýna hugsun, sjálfstæði og 

samvinnu, nýtingu miðla og upplýsinga og ábyrgð og mat á eigin námi. Allar 

námsgreinar og námssvið eiga að vinna að því að efla þessa lykilhæfni 

(Mennta- og menningarmálaráðuneyti, 2013, bls. 87).  

Við lok 10. bekkjar eiga nemendur að hafa öðlast þá hæfni að geta nýtt 

hina ýmsu miðla til að afla upplýsinga á ábyrgan hátt, geta notað þá sjálfstætt 

eða með öðrum við skipulag, nýsköpun, þróun og framsetningu. Nemendur 

eiga jafnframt að kunna að fara með upplýsingar og heimildir af ábyrgð og 

vera meðvitaðir um siðferðisleg mörk sem gilda um netnotkun og samskipti á 

netmiðlum (Mennta- og menningarmálaráðuneyti, 2013, bls. 90). Allir 

kennarar bera ábyrgð á því að vinna að því að nemendur nái þeim 

hæfniviðmiðum sem lykilhæfni byggist á og þeirri hæfni sem lagt er upp með 

fyrir námsgrein þeirra (Mennta- og menningarmálaráðuneyti, 2013, bls. 91). 

Námsgögn, kennsluaðferðir og vinnubrögð eiga að taka mið af skilgreindum 

hæfniviðmiðum þar sem möguleikar nemenda eru hámarkaðir. Mikil áhersla 

er lögð á að nýta fjölbreyttar kennsluaðferðir og námsgögn. Námsgögn teljast 

til alls þess efnis sem hægt er að nota til að ná þeim markmiðum sem lagt er 

upp með. Þau þurfa að vera fjölbreytt og vönduð og taka mið af nýjustu 

þekkingu á sviði menntunar- og kennslufræða. Dæmi um námsgögn sem 

kennari getur notað eru prentað efni, myndefni, veggspjöld, hljóðefni, 

tölvuforrit, efni á internetinu og margmiðlunarefni (Mennta- og 

menningarmálaráðuneyti, 2013, bls. 49). 

Kennsla í upplýsinga- og tæknimennt tengist flestum námsgreinum og 

námssviðum í skólum og áhersla er lögð á að nemendur vinni raunhæf 

verkefni þar sem þeir læra aðferðir við öflun, úrvinnslu, sköpun og miðlun 

upplýsinga (Mennta- og menningarmálaráðuneyti, 2013, bls. 228).  

Samkvæmt viðmiðunarstundaskrá aðalnámskrár 2011 er gert ráð fyrir að 

kennsla í upplýsinga- og tæknimennt sé í 1.–4. bekk 120 mínútur alls, í 5.–7. 

bekk 160 mínútur alls og í 8.–10. bekk 80 mínútur. Það eru samtals 360 

mínútur á viku fyrir 1.–10. bekk. Þetta eru 2,68% í vikulegum kennslutíma. 

Eins og áður hefur komið fram heyrir miðlamennt, skólasafnsfræði, 

tölvunotkun og upplýsinga- og samskiptatækni undir námssviðið upplýsinga- 

og tæknimennt. Þó hafa skólar ákveðið svigrúm til að ákveða nánar hvernig 

stundaskrá skóla lítur út og er þetta einungis rammi um vægi námsgreina og 

námssviða í tímaramma skólanna (Mennta- og menningarmálaráðuneyti, 

2013, bls. 53).  

2.5 Grunnþættir menntunar 

Sú menntastefna sem íslenskt skólakerfi starfar eftir í dag er byggð á sex 

grunnþáttum og eiga skólar að hafa þessa þætti að leiðarljósi við 

námskrárgerð. Grunnþættirnir eru læsi, sjálfbærni, heilbrigði og velferð, 

lýðræði og mannréttindi, jafnrétti og sköpun. Umræddir grunnþættir eru 

hugsaðir sem leið fyrir nemendur til að læra á samfélagið þar sem þeir geti 

orðið virkir þátttakendur, byggt sig upp sem einstaklinga sem geti tekið þátt í 

að viðhalda samfélaginu, þróa það og breyta því. Nauðsynlegt er að horfa á 

grunnþættina með tilliti til tengsla við upplýsinga- og tæknimennt (Mennta 

og menningarmálaráðuneytið, 2011, bls. 14; Mennta- og 

menningarmálaráðuneyti, 2013, bls. 224).  

Einn af þessum grunnþáttum er læsi, þar sem miðað er við mikilvægi þess 

að vera læs í nútímasamfélagi. Í tímans rás hefur læsi einkum verið tengt við 

kunnáttuna að lesa stafi og skrifa orð á blað en með tímanum hafa hugmyndir 

um læsi breyst og snúast nú á dögum að miklu leyti um merkingu og 

merkingarsköpun (Mennta- og menningarmálaráðuneytið, 2011, bls. 16). 

Sem dæmi um þessa breyttu skilgreiningu á læsishugtakinu má tilfæra það er 

tveir nemendur lesa sama textann og skilja hann ólíkum skilningi. Skýringin 

er ekki sú að þeir séu misvel læsir heldur ræðst merkingarsköpunin af því 

hvaða reynslu eða bakgrunn þeir hafa (Mennta- og 

menningarmálaráðuneytið, 2011, bls. 17). Læsi snýst ávallt um það að geta 

lesið og ritað en jafnframt um hæfnina til að fylgja eftir breytingum í 

samfélaginu. Á tímum upplýsingatækni og margmiðlunar er nauðsynlegt að 

horfa til læsis með hliðsjón af þessum breytingum og þróast samhliða þeim 

(Stefán Jökulsson, 2012, bls. 6).  

Möguleikarnir til að vinna með námsefni eru miklu fleiri en áður þegar 

bækur voru helstu kennslugögnin. Kennarar hafa nú val um hvernig þeir afla 

efnis og vinna verkefni tengd því. Samhliða þessum breytingum hafa orðið til 

ný orð og heiti, eins og til að mynda stafrænt læsi, miðlamennt og miðlalæsi. 

Stafrænt læsi vísar í þá kunnáttu að geta notað tölvu- og nettækni til 

samskipta og efnissköpunar og vísar sömuleiðis til þess að nemendur nota 

ýmsa miðla við nám sitt. Miðlalæsi er tengt þeirri færni og kunnáttu sem 

nemendur öðlast við námið (Mennta- og menningarmálaráðuneytið, 2011, 

bls. 17). Upplýsingamenntun grundvallast á upplýsingalæsi sem felst í 

þekkingu og færni nemenda til að afla upplýsinga, vinna með þær og setja 

fram á frambærilegan hátt (Menntamálaráðuneytið, 1999a, bls. 17–19). Hluti 

af upplýsingamennt er líka að efla nemendur í miðlalæsi þar sem þeir eru 

þjálfaðir í því að sækja, greina og búa til miðlaskilaboð (Mennta- og 

menningarmálaráðuneytið, 2011, bls. 225). Til þess að skólar geti eflt og 

þjálfað góða færni í upplýsingalæsi nemenda sinna þarf að eiga sér stað mikil 

og markviss samvinna milli fagaðila skóla og kennara og stefna um samþætt 

vinnubrögð að vera skýr í skólanámskrá (Siggerður Ólöf Sigurðardóttir, 

2011, bls. 74). 

Sköpun er einn grunnþáttur menntunar og er nauðsynlegur fyrir nemendur 

í öllu námi og starfi grunnskóla (Mennta- og menningarmálaráðuneyti, 2013, 

bls. 18). Með því að nýta upplýsingatækni í starfi eru nemendum veittir 

miklir möguleikar til þess að vera skapandi í námi og vinnu (Mennta- og 

menningarmálaráðuneyti, 2013, bls. 225; Ingibjörg Jóhannsdóttir, Elísabet 

Indra Ragnarsdóttir og Torfi Hjartarson, 2012, bls. 13). Kennarar verða þó að 

gæta þess að nemendur fái tækifæri til þess að vinna með áþreifanlegt efni og 

að þeir fái að nýta hina margvíslegu tækni sem er í boði (Ingibjörg 

Jóhannsdóttir o.fl., 2012, bls. 53). Eitt af lokamarkmiðunum í upplýsinga- og 

tæknimennt felst í því að vinna með sköpun en í lok 10. bekkjar eiga 

nemendur að geta miðlað þekkingu á fjölbreyttan og skapandi hátt (Mennta- 

og menningarmálaráðuneyti, 2013, bls. 228). Nauðsynlegt er að gæta þess að 

það sé jafnvægi í því að nota nýja tækni og að nota aðrar hefðbundnar leiðir 

sem hafa verið notaðar í skólastarfi í sköpun hingað til (Ingibjörg 

Jóhannsdóttir o.fl., 2012, bls. 53).  

2.6 Rannsóknir 

Rannsóknir hafa sýnt fram á að töluverð og tölfræðilega marktæk fylgni er 

milli annars vegar notkunar á upplýsinga- og tæknimennt í menntun og hins 

vegar námsárangurs nemenda. Rannsóknir sýna með öðrum orðum fram á að 

nýting upplýsinga- og tæknimenntar hefur raunveruleg áhrif á námsárangur. 

Þó sýna rannsóknir að notkun á upplýsinga- og samskiptatækni er ekki 

aðalhluti í hversdagslegri kennslustund í skólum í heiminum í dag (Kozma, 

2011, bls. 34).  

Almennir kennarar nota upplýsinga- og tæknimennt að einhverju leyti í 

starfi og þá helst til þess að undirbúa kennslustundir. Þegar kennarar nota 

upplýsinga- og tæknimennt í kennslu er það helst til þess að styðja við 

fyrirlesturinn en ekki með örvandi og skapandi tilgang í huga fyrir nemendur 

(Kozma, 2011, bls. 34; Sipila, 2011, bls. 48). Fáir kennarar láta nemendur 

nota tölvutækni í kennslu. Skólar og kennslustofur um allan heim líta að 

mestu leyti eins út og í byrjun tuttugustu aldar. Nemendur hittast í 

skipulögðum skólastofum á ákveðnum tíma, kennarar fara yfir staðlað 

námsefni með því að halda fyrirlestur fyrir framan stóran bekk. Hlutverk 

nemenda er að hlusta og vinna einstaklingsvinnu við að muna staðreyndir og 

einfaldar aðgerðir og fjalla loks um þessa þekkingu í verkefnum og á prófum. 

Nýting á upplýsinga- og tæknimennt hefur einfaldlega styrkt þetta 

kennsluform (Kozma, 2011, bls. 34). Samkvæmt skýrslu sem gefin var út 

árið 2005 kemur fram að sá tími sem gefinn var í viðmiðunarstundaskrá er 

um einn tími í viku með tölvum og var sá tími nýttur til að kenna færni á 

tölvurnar (Allyson Macdonald, Torfi Hjartarson og Þuríður Jóhannsdóttir, 

2005, bls. 89).  

Niðurstöður rannsóknar sem var framkvæmd í Bandaríkjunum sýnir að 

árangursrík leið til þess að innleiða tækninýjungar í kennslu er að horfa á það 

hvernig hægt er að nýta tækni til þess að ná námsmarkmiðum, draga fram 

mikilvægi þess að vinna með öðrum kennurum til þess að deila þekkingu og 

öðlast nýja hæfni, og að gefa nemendum námskrá sem sameinar tækni á 

trúverðugan og krefjandi hátt (Clark, 2006, bls. 496).  

Rannsókn sem var gerð meðal 126 kennara í Bandaríkjunum sýndi að 

einblínt er of mikið á tæknilega þekkingu og hæfni þegar verið er að innleiða 

notkun á tækni í kennslu á meðan horft er fram hjá sambandinu milli tækni, 

kennslunnar og innihalds. Afleiðing af því er að kennarar læra fullt af flottum 

og skemmtilegum hlutum en eiga í erfiðleikum með að færa það yfir á nám 

nemenda. Að nýta tækni í kennslu krefst miklu meira en tæknilegrar færni. 

Kennarar ættu að vera færir um að efla tæknilega færni nemenda í samhengi 

við að hanna nemendamiðaða starfsemi í faggreinum þeirra. Til þess að 

hjálpa kennurum að útbúa tæknilega kennslustofu fyrir nemendur verður 

fagleg þróun að taka þarfir kennara til greina. Það er mögulegt með því að 

veita virka og áþreifanlega lærdómsreynslu þar sem kennarar fá tækifæri til 

að læra á tæknina sjálfir og jafnframt er mikilvægt að veita þeim 

persónulegan stuðning við innleiðslu tækninnar í starfi þeirra. Einnig kemur 

fram að þátttakendur í rannsókninni stungu upp á að fagleg 

starfsþróunarnámskeið yrðu að leiða mönnum fyrir sjónir hvernig ætti að nýta 

tæknina þannig að nemendur lærðu af því á árangursríkan hátt (An og 

Reigeluth, 2011, bls. 60–61).  

Til þess að kennarar nái árangri í að nýta tölvutækni í kennslu þurfa þeir 

að hafa stuðning stjórnenda og stjórnvalda. Í því skyni verða stjórnendur og 

stjórnvöld að finna leiðir til þess að veita kennurum nægan tíma og fjármagn 

til þess að skipuleggja og undirbúa það að sameina tækni og kennslufræði í 

kennslunni, og sömuleiðis veita kennurum aðgang að tækni og tækjum í 

kennslustofunni til að styðja við nám og kennslu (Clark, 2006, bls. 496). Til 

þess að nýta tækni í kennslu þurfa kennarar að hafa skilning á því hvaða 

möguleikar og tækifæri eru fólgin í tækninni. Það getur reynst erfitt fyrir 

marga kennara að nýta tæknina í kennslu og þá einkum vegna þess að fyrir 

flesta kennara er þessi notkun á tækni ekki enn hluti af daglegum venjum 

þeirra. Einnig kemur fram að notkun kennara á tækni samkvæmt námskrá 

veltur eingöngu á aðgangi þeirra að þeirri tækni. Þetta styður mikilvægi þess 

að innleiða tækni í námskrá, auka þjálfun starfsmanna og að liðka fyrir 

aðgangi að búnaði. Rannsóknir gefa til kynna að kennarar verði að fá 

nægilega góða þjálfun, tækninotkun verði að vera samkvæmt því sem fram 

kemur í námskrá og að viðunandi fjöldi af tölvum verði að vera í 

kennslustofu (Gulbahar, 2007, bls. 955). Samkvæmt TALIS 2008 greindu 

kennarar frá því að þörf væri á faglegri þróun í upplýsinga- og tæknimennt 

(Schleicher, 2012, bls. 44). Hlutfall íslenskra þátttakenda sem töldu sig þurfa 

eða höfðu mikla þörf fyrir frekari starfsþróun í því að efla færni í 

upplýsingatækni við kennslu var 58,6% á unglingastigi og 68,2% á yngsta- 

og miðstigi (Ragnar F. Ólafsson og Júlíus K. Björnsson, 2009, bls. 16).  

Flestir þeir kennarar sem hafa notað tækni í bekkjarkennslu notuðu 

aðallega tilbúið efni og kvörtuðu undan skorti á tækjabúnaði. Einnig sýndu 

rannsóknir að helsta notkunin, bæði hjá grunnskóla- og 

framhaldsskólakennurum, fólst í að sýna bíómyndir og nota geisladiska sem 

fylgdu námsefninu. Helstu hindranir við að nota tækni í kennslu voru meðal 

annars aðstöðuleysi, tímaskortur til þess að undirbúa námsefni og ósamræmi í 

stefnu um upplýsingatækni. Einnig kemur fram í rannsókninni að þegar 

kennarar nota upplýsingatækni í kennslu þá telja þeir að þeir nái meiri árangri 

og geti stuðlað að meiri námsárangri hjá nemendum. Að nota 

upplýsingatækni í kennslu stuðlar að áhugaverðari kennsluaðferðum sem 

glæða frekar áhuga nemenda. Þannig verður kennurum mikill akkur í 

upplýsingatækninni, sem gerir þeim kleift að kenna á fjölbreyttari og 

áhugaverðari hátt (Yeh, Chang og Chang, 2011, bls. 784–785). 

Kennarinn er álitinn mikilvægur þáttur í því hversu vel gengur að nota og 

innleiða tækni í kennslu. Rannsóknir sýna einnig að kennarar verða að hafa 

tækifæri til faglegrar þróunar og að geta komið saman til þess að ræða 

hugmyndir sínar um innleiðingu tækninnar í kennsluna. Mikilvægt er að 

kennarar fái tækifæri til þess að innleiða tækni með því að leita leiða um 

hvernig því verði við komið. Kennarar þurfa líka að fá tækifæri til þess að 

læra af reynslu annarra og að deila reynslu sinni á kennsluháttum og 

innleiðingu á tækni  (Gorder, 2008, bls. 73–74). 

Ekki hafa verið gerðar margar rannsóknir á Íslandi um það hvernig 

kennarar á unglingastigi nýta tölvutækni í kennslu sinni en notkun á 

upplýsinga- og tæknimennt hefur þó verið rannsökuð. Árið 2005 kom út 

skýrsla sem var hluti af rannsókn um upplýsinga- og samskiptatækni í starfi 

grunnskóla á Íslandi. Þar kom fram að kennarar eru meðvitaðir um þær 

kröfur sem aðalnámskrá gerir til þeirra um að nota tölvur í kennslu og að þeir 

eigi að skipuleggja kennslu sína þannig að upplýsinga- og samskiptatækni sé 

bæði aðferð og hjálpartæki í náminu. Viðmælendur í rannsókninni voru 

flestir sammála því að í faggreinum væri tölvunotkun í kennslu frekar 

stuðningur við námið heldur en ákveðið viðfangsefni. Jafnframt voru 

viðmælendur almennt á því að námsaðferðir væru að breytast með tilkomu 

nýrra verkfæra í skólastarfinu og að notkun á kennsluforritum hefði aukist í 

almennri bekkjarkennslu og í kennslu faggreina (Allyson Macdonald o.fl., 

2005, bls. 86). Eitthvað var um að kennarar, aðallega á unglingastigi, notuðu 

tölvu og skjávarpa við kennslu. Fá dæmi voru um að kennarar notuðu eigin 

vefsíður eða vefkennslukerfi en þó voru í þróun í nokkrum skólum sérstakir 

námsefnisvefir og einstaka kennarar höfðu sett fram eigið efni á vef til að 

nota í kennslu (Allyson MacDonald o.fl., 2005, bls. 88).  

Allt þetta styður niðurstöður skýrslu sem var gefin út árið 2005 um notkun 

upplýsinga- og samskiptatækni í átján grunnskólum á fimm ólíkum 

byggðasvæðum á Íslandi. Þar kom fram að kennarar gerðu sjaldan tilraunir 

með tölvustutt nám og kennslu og að framsækin tölvunotkun kennara í 

almennri kennslu eða faggreinum heyrði til undantekninga (Allyson 

MacDonald o.fl., 2005, bls. 88). Samkvæmt rannsókn Sonju Suska (2012) eru 

tækninýjungar ekki orðnar hluti af skólastarfinu. Suska komst að því að enn 

væri stuðst við hefðbundnar aðferðir eins og ritvinnslu til að mynda. 

Kennarar nota oftar upplýsingatækni í kennslu þegar þeir hafa sjálfir áhuga á 

að nýta tæknina og hún sýndi fram á að ákveðið samhengi virðist vera milli 

áhuga kennara og sjálfstrausts þeirra við tölvunotkun (Sonja Suska, 2012, bls. 

88–90).  

Til þess að koma upplýsinga- og tæknimennt inn í skólastarf er 

grundvallaratriði að stefna skólans og skólanámskrá endurspegli áherslur þar 

að lútandi og að skólastjóri og aðrir stjórnendur framfylgi henni. Til þess að 

kennari geti nýtt sér tölvutækni í kennslu og skólastarfi er nauðsynlegt að til 

staðar sé góður aðgangur að tölvum, að stjórnendur gefi kennurum tíma og 

veiti þeim aðstoð við að kynna sér það námsefni og tækjabúnað sem er til 

staðar og að kennarar hafi aðgang að faglegum tækniráðgjafa til þess að leita 

aðstoðar og hljóta ráðleggingar (Kolbrún Svala Hjaltadóttir, 2007, bls. 87).  

3. Rannsóknin 

Tilgangur þessarar rannsóknar er að hvernig kennarar nýta sér tölvutækni í 

kennslu sinni og með hvaða hætti þeir gera það. Í þessum kafla er gerð grein 

fyrir rannsókninni. Rannsóknir hafa mikil áhrif á einstaklinga og samfélagið í 

heild því á grundvelli þeirra er hægt að taka upplýstar ákvarðanir um hvernig 

má gera betur (Eiríkur Smári Sigurðarson, 2013, bls. 31).  

Fjallað er um þá rannsóknaraðferð sem notuð var, hvert hlutverk 

rannsakanda var, um val á þátttakendum, hvernig gagnaöflun og úrvinnsla 

gagnanna fór fram, hvaða leyfa þurfti að afla fyrir rannsóknina og um það 

hvaða siðferðileg atriði þurfti að hafa í huga. 

3.1 Rannsóknaraðferð  

Í þessari rannsókn var notast við eigindlega rannsóknaraðferð. Aðferðir með 

þessu sniði eru oft notaðar þegar reynt er að skilja og lýsa ákveðnum 

viðhorfum og skoðunum. Áhersla er lögð á að skilja hvernig og af hverju 

eitthvað er frekar en að spá fyrir um eitthvað (Sigríður Halldórsdóttir, 2013, 

bls. 239). Ákveðið var að nota eigindlega rannsóknaraðferð meðal annars 

vegna þess að hægt er að fara dýpra í viðfangsefnið. Aðferðin hefur aftur á 

móti þann galla að ekki er hægt að fara yfir eins breitt svið (Sigurlína 

Davíðsdóttir, 2013, bls. 232).  

Rannsóknarsniðið sem notað var flokkast undir tilviksrannsóknir. 

Rannsóknir af því tagi þykja hentugar þegar rannsaka á einstök tilfelli og 

öðlast á skilning á raunverulegum aðstæðum. Þegar um tilviksrannsókn er að 

ræða er gríðarlega mikilvægt að hvert og eitt tilfelli sé skoðað sérstaklega en 

með því að skoða fleiri en eitt tilfelli um viðfangsefnið eykst áreiðanleiki og 

réttmæti rannsóknarinnar (Rúnar Helgi Andrason og Ársæll Már Arnarsson, 

2013, bls. 498–499).  

3.2 Hlutverk rannsakanda 

Í eigindlegum rannsóknum er rannsakandinn í mikilvægu hlutverki þar sem 

gæði rannsóknarinnar verða metin út frá því hversu góður rannsakandinn er 

(Sigríður Halldórsdóttir og Sigurlína Davíðsdóttir, 2013, bls. 221).  

Í tilviksrannsóknum er hlutverk rannsakandans frekar persónulegt og er 

hann að heita má aðalmælitæki rannsóknarinnar og þarf því alltaf að vera 

faglegur og góður í mannlegum samskiptum. Rannsakandi þarf að kunna 

viðtalstækni þar sem hann þarf að geta leitt viðtalið áfram ef þörf er á og 

spurt góðra spurninga þar sem við á. Einnig er mikilvægt fyrir rannsakanda 

að vera góður hlustandi og gæta þess að halda skoðunum sínum fyrir sjálfan 

sig. Hann þarf að gæta fyllsta hlutleysis, vera sveigjanlegur og geta tekist á 

við óvæntar breytingar. Þó getur rannsakandi lent í aðstæðum sem krefjast 

þess að hann tjái sig í viðtalinu. Hann þarf að meta það hverju sinni en 

jafnframt halda vel utan um öll gögn og setja það sem skiptir máli í 

lokaskýrslu (Rúnar Helgi Andrason og Ársæll Már Arnarsson, 2013, bls. 

500–502).  

3.3 Þátttakendur og umhverfi 

Þegar val á þátttakendum í rannsókn fer fram er grundvallaratriði að 

einstaklingar hafi persónulega reynslu og þekkingu á því viðfangsefni sem 

rannsaka á (Katrín Blöndal og Sigríður Halldórsdóttir, 2013, bls 131).  

Ákveðið var að tala við sex grunnskólakennara á unglingastigi í tveimur 

grunnskólum í þéttbýli á landsbyggðinni. Við val á þátttakendum var 

upphaflega lagt upp með að velja kennara sem kenndu sömu námsgrein og þá 

gjarnan íslensku því hún er ein af grunn námsgreinunum og ætti að hríslast 

yfir allt skólastarfið. Mér fannst áhugavert að sjá að hvaða leyti kennarar 

nýttu sér tæknina í kennslu í sömu námsgrein.  

Eftir að hafa fengið leyfi og ábendingar frá skólastjórum skólanna tveggja 

var haft samband við kennara til þess að taka þátt í rannsókninni. Vegna 

stærðar skólanna var ekki hægt að fá viðtöl við íslenskukennara eingöngu þar 

sem flestir kennararnir kenndu fleiri fög og mikil samkennsla var í öðrum 

skólanum vegna smæðar hans. Allir kennararnir kenndu þó íslensku nema 

einn. Niðurstaðan var sú að viðtöl voru tekin við fimm kennara á 

unglingastigi, fjórar konur og einn karl. Þeir kenndu sex ólíkar námsgreinar í 

8., 9. og 10. bekk. Ekki tókst að fá jafn marga karla og konur. Í öðrum 

skólanum störfuðu eingöngu konur. Kennararnir fimm voru allir með 

allmikla starfsreynslu nema einn sem hafði töluvert skemmri starfsreynslu en 

hinir.  

Grunnskólarnir sem þátttakendur starfa í eru báðir á landsbyggðinni og til 

að tryggja nafnleynd þátttakenda fá þeir nöfnin Frost og funi og Til sjávar og 

sveita. 

Frost og funi er grunnskóli með um 250 nemendur og 70 starfsmenn á 

þremur starfsstöðvum í þéttbýli og dreifbýli. Vegna landfræðilegra aðstæðna 

er rekinn heildstæður grunnskóli í dreifbýli og tvær starfsstöðvar í þéttbýli 

þar sem annars vegar er yngri deild fyrir nemendur í 1.–4. bekk og hins vegar 

eldri deild fyrir nemendur í  

5.–10. bekk. Skólinn er 10 ára og var stofnaður þegar tveir skólar 

bæjarfélagsins í þéttbýli voru sameinaðir og ári síðar var skóli í dreifbýli 

sameinaður við skólann. Rætt var við þrjá kennara í Frosti og funa sem starfa 

allir í elstu deild skólans í þéttbýli. 

Í skólanum Til sjávar og sveita eru um 100 nemendur og 32 starfsmenn 

skólaárið 2013–2014. Þessi skóli er mun eldri en Frost og funi. Skólinn er 

rekinn í einni starfsstöð fyrir 1.–10. bekk og undanfarin ár hefur verið 

samkennsla í bekkjum þar sem árgöngum hefur verið kennt saman. 

3.4 Leyfi 

Við upphaf rannsóknar leitaði rannsakandi til fræðsluyfirvalda svæðisins sem 

var yfir báðum skólum þótt þeir væru hvor í sínu bæjarfélaginu. Rannsakandi 

óskaði eftir því að fá leyfi til þess að gera rannsókn í skólum á vegum þeirra 

(sjá fylgiskjal 1). Einnig sendi rannsakandi tölvupóst til Persónuverndar og 

tilkynnti um rannsóknina og athugaði hvort þörf væri á frekari leyfum af 

þeirra hálfu. Svo var ekki. 

Eftir að hafa fengið leyfi hjá fræðsluyfirvöldum var sent kynningarbréf 

(sjá fylgiskjal 2) til skólastjóra þeirra grunnskóla sem rannsóknin náði yfir 

þar sem óskað var eftir leyfi til þess að fá að taka viðtöl við kennara í skóla 

þeirra. Jafnframt voru skólastjórarnir beðnir um að benda á mögulega 

kennara sem hægt væri að leita til um viðtal. Að lokum var leitað til kennara 

og óskað eftir viðtali. Viðmælendur gáfu allir upplýst samþykki áður en 

viðtalið hófst (sjá fylgiskjal 3). 

3.5 Gagnaöflun og úrvinnsla 

Gagnaöflun fór fram í mars 2014. Gagna var aflað með því að taka viðtöl við 

fimm kennara á unglingastigi í grunnskólum á landsbyggðinni. Ekki tókst að 

taka viðtöl við sex kennara eins og áætlað var og því tekin viðtöl við fimm 

kennara. Viðtölin voru tekin í þeim skólum þar sem þátttakendur störfuðu. 

Hvert viðtal var um það bil 45–60 mínútur að lengd. Rannsakandi skoðaði 

einnig heimasíður skólanna tveggja til þess að kynna sér skólastefnur og 

námskrár. 

Ákveðið var að nota viðtöl við gagnaöflun því þar fá þátttakendur 

tækifæri til þess að lýsa skoðunum sínum og reynslu. Viðtöl eru vinsæl 

aðferð við gagnasöfnun í eigindlegum rannsóknum. Eigindleg viðtöl eiga sér 

stað þegar rannsakendur spyrja þátttakendur spurninga og skrá niður svörin. 

Að því loknu skrifar rannsakandinn viðtalið upp til greiningar frá orði til 

orðs. Viðtöl í eigindlegum rannsóknum hafa bæði kosti og galla. Kostir þeirra 

eru að þau veita gagnlegar upplýsingar og jafnframt gera þau þátttakendum 

kleift að koma á framfæri sínum eigin skoðunum. Í samanburði við athuganir 

hefur rannsakandinn í viðtölum betri stjórn á þeim upplýsingum sem hann 

fær því hann spyr ákveðinna spurninga í þeim tilgangi að fá fram svör tengd 

viðfangsefninu. Meginókosturinn sem fylgir viðtölum er sá að þau veita 

eingöngu þær upplýsingar sem rannsakandinn velur og setur fram í 

rannsóknarskýrslu. Einnig geta gögn í viðtölum verið villandi þar sem 

þátttakandi getur svarað eins og hann heldur að rannsakandi vilji að hann 

svari og einnig getur nærvera rannsakandans haft áhrif á það hvernig 

þátttakendur svara (Creswell, 2002, bls. 214–215).  

Viðtalsformið var hálf-staðlað þar sem spurt var opinna spurninga og 

sömu spurninganna spurt í hverju viðtali. Þátttakendur höfðu frelsi til þess að 

svara frjálst og rannsakandi gat leitt viðtalið áfram á þann hátt sem honum 

fannst hæfa (Matthewes og Ross, 2010, bls. 221). Fyrir viðtölin hafði 

rannsakandi tilbúinn viðtalsramma sem hann nýtti í viðtalinu. Rannsakandi 

hafði gefið þátttakendum innsýn í umræðuefni viðtalsins þegar hann leitaði til 

þeirra í upphafi.  

Dæmi um spurningar sem lagðar voru fyrir viðmælendur eru þessi helst: 

Hver er stefna skólans varðandi það að kennarar noti tölvutækni í kennslu 

sinni? Hvaða markmiðum aðalnámskrár varðandi upplýsinga- og tæknimennt 

reynir þú að ná í kennslu þinni? 

Eftir að gagnaöfluninni var lokið var komið að úrvinnslunni. Úrvinnslan 

var með þeim hætti að hvert viðtal var hljóðritað. Strax eftir viðtalið var það 

skrifað upp orð frá orði í tölvuskjal. Þegar öllum viðtölum var lokið og hvert 

þeirra skrifað upp voru öll gögnin lesin vandlega yfir með það í huga hvort 

samræmi væri í svörum þátttakenda og hvað var líkt og ólíkt í meginatriðum. 

Svör þátttakenda voru flokkuð og sett upp í töflu eftir efnisatriðum og 

áherslum til þess að hafa betri yfirsýn yfir gögnin og niðurstöðurnar. 

3.6 Siðferðileg atriði, réttmæti og áreiðanleiki 

Mörg siðferðileg atriði þarf að hafa í huga í eigindlegum rannsóknum. Eitt af 

þeim er sú skylda rannsakanda að tryggja að þátttakendur í rannsókninni 

lendi ekki í hættu af neinu tagi, hvort sem það er líkamleg eða andleg hætta. 

Rannsakandi þarf að tryggja það eftir að gögnum hefur verið safnað að 

enginn hafi aðgang að þeim og að þau hafi komið fram í fullum trúnaði milli 

rannsakanda og þátttakanda. Einnig þarf að tryggja fyllstu nafnleynd alls 

staðar þar sem því verður við komið. Rannsakandi þarf að koma fram af fullri 

hreinskilni og gæta þess að leyna þátttakendur engu um rannsóknina eða 

tilgang hennar. Hann þarf að greina frá því hvaða ávinning hann hefur af 

rannsókninni ef einhver er (Fraenkel og Wallen, 1990, bls. 39–40). 

Rannsakandi lagði sig í framkróka við að fylgja þessu verklagi í rannsókninni 

og gætti þess að fá ætíð upplýst samþykki þátttakenda. Til þess að 

þátttakendur gætu gefið upplýst samþykki sitt fyrir þátttöku í rannsókninni 

var þeim í upphafi kynntur tilgangur hennar, verklagsreglur rannsakanda og í 

hverju þátttaka þeirra fólst. Enn fremur var þátttakendum tryggð nafnleynd 

sem og að nafn skólans sem þeir störfuðu við kæmi hvergi fram. 

Rannsakandi gerði viðmælendum ljóst að þeir áttu rétt á að spyrja spurninga, 

fá afrit af niðurstöðunum og og að þeir gátu hætt þátttöku hvenær sem væri 

(Sigurður Kristinsson, 2013, bls. 82). 

Vinna við rannsóknina fór fram á faglegan hátt þar sem gögnum var 

safnað kerfisbundið til þess að tryggja réttmæti og áreiðanleika (Rúnar Helgi 

Andrason og Ársæll Már Arnarsson, 2013, bls. 500). Í rannsókninni gætti 

rannsakandi þess að hafa ekki áhrif á viðtalið á neinn hátt til þess að tryggja 

að þær upplýsingar sem söfnuðust væru nothæfar í úrvinnslu (Fraenkel og 

Wallen, 1990, bls. 153). Til þess að gæta að réttmæti og áreiðanleika í 

rannsókninni sýndi rannsakandi ítrustu varkárni í öllu vinnulagi, gætti að því 

að hafa samræmi milli markmiðs rannsóknarinnar og rannsóknarspurninga, 

tók glósur í viðtölum samhliða því að hljóðrita þau og skrifaði einnig niður 

allt sem honum kom til hugar við lesturinn eftir afritun (Fraenkel og Wallen, 

1990, bls 462).  

4. Niðurstöður 

Í þessum kafla verður gerð grein fyrir niðurstöðum rannsóknarinnar. Lagt var 

upp með að svara rannsóknarspurningu um það hvernig kennarar á 

unglingastigi nýttu tölvutækni í kennslu sinni. Leitað var til fimm kennara á 

unglingastigi í tveimur skólum á landsbyggðinni. Þeir kennarar sem ég leitaði 

til útskrifuðust allir frá Kennaraháskóla Íslands og búa yfir 9–24 ára 

starfsreynslu. Ekki reyndist unnt að fá fimm íslenskukennara í svo litlum 

skólum og því varð úr að rætt var við kennara sem kenna faggreinar á 

unglingastigi; íslensku, samfélagsfræði, dönsku, ensku, líffræði og 

upplýsingatækni í 8., 9. og 10. bekk.  

Í upphafi rannsóknar var ákveðið að leita til íslenskukennara í þessum 

skólum í þeim tilgangi að bera saman milli skóla hvernig kennarar í sömu 

námsgrein nýttu tæknina í kennslu. Þátttakendurnir sem var að lokum rætt við 

kenndu flestir íslensku auk annarra námsgreina 

 Í viðtölum við þátttakendur var þeim heitið nafnleynd. Af þeirri ástæðu 

koma hvorki fram rétt nöfn þeirra né skólanna sem þeir starfa við. Hér verður 

fjallað um skólana Frost og funa og Til sjávar og sveita. Kennurum við 

skólann Frost og funa voru gefin nöfnin Jón, Helga og Anna og kennurum í 

Til sjávar og sveita voru gefin nöfnin Olga og Hulda. 

 Jón kemur úr Frosti og funa. Hann kennir íslensku, samfélagsfræði, 

lífsleikni og upplýsingatækni og er með 9 ára starfsreynslu. 

 Helga starfar í Frosti og funa. Hún kennir íslensku, samfélagsfræði, 

lífsleikni og upplýsingatækni og er með 19 ára starfsreynslu. 

 Anna kennir íslensku í Frosti og funa og er með 24 ára starfsreynslu. 

 Olga  starfar í Til sjávar og sveita. Hún kennir samfélagsfræði, ensku, 

dönsku og íslensku og er með 14 ára starfsreynslu. 

 Hulda kennir líffræði og upplýsingatækni í Til sjávar og sveita og er 

með 24 ára starfsreynslu. 

4.1 Aðgangur kennara að tækjabúnaði 

Aðgangur kennara að tækjabúnaði í kennslu í Frosti og funa samanstóð af 

einni tölvustofu fyrir nemendur þar sem voru tvær tölvur sem tengdar voru 

við 16 skjái og ein tölva fyrir kennara. Þessi tölvustofa var notuð fyrir 

kennslu í upplýsingamennt. Kennarar höfðu auk þess aðgang að henni þegar 

hún var laus og gátu einnig fengið að senda inn nemendur þegar aðrir 

kennarar voru með tíma og höfðu lausar tölvur. Í hverri kennslustofu var ein 

tölva. Sömuleiðis var „smartboard“-tafla í flestum kennslustofum en ekki 

öllum. Kennarar höfðu einnig aðgang að fjórum tölvum í námsveri og fjórum 

tölvum á bókasafni fyrir nemendur sína.  Nemendur í 9. og 10. bekk gátu sótt 

um leyfi til þess að vera með fartölvur sínar í tíma. Þegar viðtölin fóru fram 

greindu allir kennarar frá því að von væri á 12 spjaldtölvum og þráðlausu neti 

í skólann.  

Kennarar voru allir þeirrar skoðunar að þessi aðstaða væri ekki nógu góð. 

Önnu fannst til dæmis vanta hreyfanleika á tölvubúnaði sem hægt væri að 

leysa með tölvuvagni með fartölvum. Jóni fannst vanta heilmikið í 

tölvubúnaði skólans til þess að geta framfylgt markmiðum aðalnámskrár:   

 
Ef við ætlum að ná þessum markmiðum sem við erum að stefna að þá 

þyrftu nemendur helst að hafa tölvur sirka í hverri einustu 

kennslustund til að ná þessu, til að þau nái að læra sjálf það sem þau 

eiga að læra sjálf í staðinn fyrir að við séum að kenna þeim. 

 

Allir kennararnir í Frosti og funa voru sammála um það að þessi aðgangur að 

tölvutækni sem þeir höfðu væri hamlandi í starfi þeirra. Jón taldi að meðan 

ástandið væri óbreytt með einungis einni fastri tölvustofu og engum 

færanlegum tölvum hamlaði tölvustofan skólastarfinu í heild sinni. Önnu 

fannst það einnig hamlandi að hafa ekki þráðlaust net í skólanum því ef það 

væri til staðar byði það upp á aukna möguleika og hægt væri að nýta fartölvur 

nemenda í fleira heldur en verkefnavinnu eingöngu. Þannig myndi það til 

dæmis bjóða upp á að hægt væri að nýta tölvurnar í upplýsingaleit. Helgu 

fannst hún hafa misst mikið um áramót þegar hún skipti um kennslustofu 

með umsjónarbekk sínum og fór að kenna í stofu þar sem engin smarttafla 

var. Helga sagði:  

 
Núna finnst mér ég svolítið vængbrotin, sko. Þetta er alveg gríðarlega 

gott tæki á svo margan hátt, bæði er hægt að sýna þeim hluti úti í 



29 

heimi, það er hægt að vera á vefmyndavélum og það er hægt að fara ef 

manni dettur það í hug, þá er hægt að fara þangað. Þetta óneitanlega 

auðgar kennslu og kennsluhætti. 

 

Kennurum í Frosti og funa fannst þróunin frekar hæg í tæknimálum almennt. 

Aðalástæðuna fyrir því töldu þeir vera að ekki væri til fjármagn til þess að 

kosta það sem þyrfti að eiga sér stað í skólanum til þess að fylgja eftir þeim 

breytingum sem eiga sér stað í samfélaginu, svo að skólastarfið gæti staðið 

undir þeim kröfum sem gerðar eru til þess í aðalnámskrá grunnskóla. Jón 

sagði: 

 
Ég myndi segja að skólakerfið er svona sjö, átta árum á eftir 

samfélaginu í tækni, það er bara staðreynd. Við erum enn þá með 

borðtölvur þegar við þyrftum eiginlega að vera komin með 

spjaldtölvur. Við erum bara langt á eftir, við verðum það á meðan við 

erum alltaf að bíta og nagast út í fjármagn. 

 

Aðgangur kennara að tækjabúnaði í kennslu í Til sjávar og sveita var 

tölvustofa með tuttugu tölvum, ein tölva í hverri kennslustofu, spjaldtölvur 

fyrir alla nemendur í 9. og 10. bekk („one to one“, 1:1) og níu spjaldtölvur 

fyrir miðstig og yngsta stig. Auk þessa voru tveir fartölvuvagnar með tölvum 

sem voru orðnar gamlar og því lítið notaðar, skjávarpar, tvær „smartboard“-

töflur, spjaldtölvur fyrir alla kennara á unglingastigi og þráðlaust net hafði 

verið í skólanum í átta ár. Árið 2006 voru öll tækjamál Til sjávar og sveita 

tekin í gegn þar sem keyptar voru 20 tölvur fyrir tölvustofu, tveir 

fartölvuvagnar með tíu fartölvum hvor, þráðlaust net var sett í allan skólann, 

sömuleiðis tvær „smartboard“-töflur, skjávarpar og einnig var keypt ein tölva 

í hverja kennslustofu. Árið 2012 var kominn tími til að endurnýja 

tækjakostinn að einhverju leyti og ákveðið að kaupa 18 spjaldtölvur í stað 

nýrra fartölva. Auk þess voru keyptar um 15 nýjar tölvur fyrir kennara í 

kennslustofur. Árið 2013 voru keyptar fleiri spjaldtölvur og hver kennari á 

unglingastigi fékk einnig eigin spjaldtölvu til að vinna með.  

Nemendur mega einnig koma með eigin fartölvur og spjaldtölvur í 

skólann til þess að vinna á og ekki þarf neitt sérstakt leyfi til þess. Þegar 

viðtalið fór fram stóð til að endurbæta þráðlaust net skólans þar sem það var 

orðið átta ára gamalt og þótti kominn tími til að uppfæra það. 

Kennarar í Til sjávar og sveita voru sammála um það að þeim fannst ekki 

vanta tölvubúnað í skólann. Þótti þeim aðgengið styðja við það að nýta 



30 

búnaðinn með nemendum. Hulda nefndi þó að sama hversu mikill 

tækjabúnaðurinn væri í skóla þyrftu kennarar að vera tilbúnir að nota hann. 

Enn fremur sagði Hulda: 

 
Mesti svona, hvað eigum við að segja, Akkilesarhællinn eru kennarar. 

Það er alveg sama þótt ég myndi láta alla fá nýjasta búnaðinn og 

símana og allt sem er til, öll forrit og allt sem til er, að það er alltaf 

hópur kennara sem mun ekki nýta sér það. 

 

Olga taldi að þó að henni þætti aðgengið vera gott og til mikils stuðnings 

fyrir sig í starfinu þyrfti alltaf að hafa það í huga að spjaldtölvutækni hentaði 

ekki öllum nemendum. Kennarar þyrftu að vera opnir fyrir því að leita 

annarra leiða fyrir þá til að ná þeim markmiðum sem lagt væri upp með.  

4.2 Notkun kennara á tölvutækni í kennslu 

Kennarar við Frost og funa nýttu tölvutækni mest sem viðbót í kennslu þar 

sem aðaláherslan lá á kennslubókinni. Tölvutæknin var mikið notuð til 

stuðnings við það efni og sem ítarefni. Kennarar nýttu tölvutæknina mikið 

við upplýsingaleit og verkefnavinnu í Word- og PowerPoint-forritunum. Þeir 

notuðu smart-töfluna í þeim tilgangi að fara á netið og sýna glærur og skjöl 

eins og um myndvarpa væri að ræða. Anna sagði: 

  
Það sem við höfum verið að nota smart-töfluna er það í rauninni að 

leysa af gamla myndvarpann. Við getum varpað verkefnum upp á 

smart-töfluna og sparað okkur pappír eða þá að við náum í efni sem 

tengist og þá er það oft svona ítarefni. Það er svona helsta notkunin. En 

þegar þau hafa verið að koma með sínar tölvur þá hefur maður getað 

nýtt það í verkefnavinnu, en þó bara að því marki að þau geta unnið í 

tímanum í stað þess að skrifa í stílabók vegna þess að þau komast ekki 

inn á netið í kennslustofunum. 

 

Kennurunum var kunnugt um að það væru í boði miklir möguleikar í notkun 

smart-töflunnar en Önnu og Jóni fannst að þau hefðu ekki fengið nægilega 

kennslu til þess að geta notað hana almennilega. Þau hefðu farið á stutt 

námskeið þar sem þeim hefðu verið sýndir margir möguleikar sem smart-

töflurnar hefðu upp á að bjóða en það hefði verið gott að fá að prófa sjálf.  

Jón sagði: 

Ég er með „smartboard“, jú eða snertitöflu. Við getum unnið á hana en 

kennslan sem við höfum fengið á hana er ekki nógu mikil. Við getum í 

rauninni ekki kennt á það sem við kunnum ekki, og maður hefur alveg 

séð útfært á nokkra vegu þar sem kennarar noti snertitöflur til að kenna 

og maður hefur heyrt af því. En meðan maður hefur ekki þekkinguna 

sjálfur til að standa í því að læra þetta þá gerir maður það ekki. 

 

Tveir kennarar af þremur í Frosti og funa töluðu um að þeim fyndist vanta 

kennslu og þjálfun í því að innleiða tölvutækni í kennslu og nefndu þeir allir 

að það vantaði tíma til þess að hittast og deila reynslu sinni til þess að þeir 

gætu lært hver af öðrum. Enginn kennaranna talaði um það að þeir hefðu 

óskað eftir slíkum námskeiðum eða haft frumkvæði að því að fá kennara til 

þess að skipuleggja störf sín þannig að hægt væri að deila reynslu sinni. 

Allir kennararnir nýttu þá tölvuaðstöðu sem í boði var að einhverju leyti 

þegar tækifæri gafst og lausir voru tímar. Anna var eini kennarinn sem var 

með fastan tíma í tölvustofunni einu sinni í viku fyrir allar þær námsgreinar 

sem hún kenndi. Hún nýtti aðallega þann tíma í tölvunum í upplýsingaleit og 

verkefnavinnu. Anna greindi einnig frá því að hún væri farin að nota 

geymslusvæði á netinu eins og til dæmis Dropbox.  

Jón greindi frá því að hann væri farinn að fara markvisst inn í tíma annarra 

þegar hann þyrfti á því að halda og lausar væru tölvur. Þann tíma notaði hann 

í upplýsingaleit og vinnslu á verkefnum. Kennararnir nýttu tölvurnar í 

verkefnavinnu, aðallega í Word og PowerPoint. Nemendur skiluðu 

verkefnum sem þeir unnu rafrænt með því að senda þau í tölvupósti á netfang 

kennara eða skila þeim á USB-gagnalykli. Helga nefndi það að hún hefði 

nýlega prófað að leggja fyrir nemendur heimapróf þar sem þeir svöruðu 

ákveðnum spurningum og sendu lausnirnar til baka á netfang hennar. 

Nemendur í 9. og 10. bekk gátu sótt um leyfi til að nota fartölvur í tímum 

og nýta þær í verkefnavinnu þar. Hluti nemenda var með leyfi fyrir tölvum en 

þrátt fyrir það voru aðeins fáir sem komu með þær í skólann. Þetta var 

breytilegt milli bekkja en skýringin var meðal annars sú að oft notuðu 

nemendur heimilistölvuna og að nemendur komust ekki á internetið. Anna 

sagði: 

 
Ég hef aðeins verið að velta því fyrir mér, og ég hef verið að ræða þetta 

við þau. Þá er það kannski að oft er þetta tölvan sem er verið að nota 

heima. Það er kannski ekkert æskilegt að vera að fara með hana á milli, 

þannig að þau eru ekkert endilega með sínar tölvur. 

Kennararnir voru sammála um það að nemendur notuðu tölvurnar sínar 

eingöngu í ritun og verkefnavinnu.  

Skólinn leyfir nemendum að koma með eigin tæki í skólann. Kennarar 

höfðu gjarnan nýtt þau tæki í verkefnavinnu. Tæki sem nemendur komu með 

voru snjallsímar. Allir kennararnir höfðu látið nemendur vinna myndbönd á 

símana sína þar sem þeir áttu að taka upp og klippa myndbönd. Einnig hafði 

Jón látið nemendur nýta símana sína til þess að finna heimildir og 

upplýsingar á 3G-netinu. 

Í Til sjávar og sveita voru spjaldtölvur mikið notaðar og þeir kennarar sem 

rætt var við notuðu þær að einhverju leyti í öllum sínum fögum. Eins og áður 

hefur komið fram er þessi notkun frekar nýtilkomin og leysir af hólmi 

fartölvur sem höfðu verið notaðar í kennslu, aðallega í upplýsingaleit. Olga 

og Hulda notuðu spjaldtölvurnar í öllum fögum sínum. Nemendur notuðu 

spjaldtölvurnar í verkefnavinnu, upplýsingaleit, náðu í glósur á mismunandi 

formi, bjuggu til glærusýningar og notuðu vefsíðuna Google Translate til að 

þýða yfir á íslensku. Olga og Hulda sögðu að þær nýttu alls konar forrit í 

spjaldtölvunum og að nemendur byggju til myndbönd, útvarpsþætti, rafræn 

veggspjöld og teiknimyndasögur. Nemendur og kennarar notuðu mest 

fríforrit í spjaldtölvunum eins og til dæmis Keynote, Glogster, Paper Camera, 

iMovie, Action Movie, Comic Life og ibooks. Dæmi um það hvernig Olga 

nýtir tölvutækni í dönskukennslu segir Olga: 

 
Í dönsku, þá velja þau sér danskt lag. Þá eru þau náttúrulega bara að 

fletta í gegnum YouTube og Spotify og svona og líka fleiri lög sem ég 

hef verið að senda á þau. Ég sendi mikið af því í gegnum Facebook. 

Við erum með Facebook-síðu og þá eru þau að leita sér að lagi og eiga 

svo að búa til annað. Þau náttúrulega átta sig á hvað lagið þýðir, og svo 

eiga þau að búa til myndband við lagið. Þá taka þau það upp í iMovie 

eða Action Movie eða eitthvað svoleiðis. 

 

Olga sagðist setja nemendum fyrir verkefni þar sem hún tilgreindi hvað þeir 

ættu að gera og að þeir hefðu frjálst val um það með hvaða hætti þeir gerðu 

það. Í 8. bekk, þar sem Olga hafði ekki spjaldtölvur fyrir hvern nemanda, 

nýtti hún tölvustofuna meira og þar unnu nemendur verkefni sem hún hafði 

fundið á netinu, til að mynda inni á síðu Námsgagnastofnunar, nams.is. Þá lét 

hún nemendur vinna saman að verkefnum á netinu með hjálp forritsins 

Google Docs. Nemendur höfðu einnig aðgang að samfélagssíðunni Edmodo 

sem er kennarastýrð síða.  

Olga sagði um Edmodo: 

 
Það er einmitt mjög skemmtilegt. Það er svona svipað og Moodle nema 

þar er það algjörlega kennarastýrt. Þetta er meira svona eins og Moodle 

með Facebook inni í. Þú getur búið til próf þarna inni í, þú getur verið 

inni í ýmiss konar samfélögum sem kennari og krakkarnir geta 

spjallað. 

 

Allir nemendur á elsta stigi Til sjávar og sveita höfðu aðgang að Edmodo og 

kennarar nýttu það í að setja kennsluefni þar inn og nemendur gátu spjallað 

sín á milli líka. Hulda nefnir dæmi um stærðfræðikennara við skólann sem 

hefur verið mjög virk í notkun á spjaldtölvum í sinni kennslu og hefur einnig 

tekið upp vendikennslu. Hún er með forrit sem tekur upp allt sem er gert í 

spjaldtölvunum en þar skrifa nemendur upp stærðfræðidæmi. Allt er þetta 

tekið upp og sett á Edmodo. Hún var þeirrar skoðunar að þegar nemandinn 

útskýrði fyrir öðrum væri hann að læra mikið sjálfur. Nemendur spjölluðu 

síðan saman og spurðu spurninga á Edmodo.  

Nemendur í 9. og 10. bekk voru með aðgang að Moodle þar sem nokkrir 

kennarar í skólanum nýttu sér það að setja inn verkefni og annað kennsluefni. 

Hulda notaði spjaldtölvurnar mikið í kennslu sinni í líffræði. Hún notaði 

einnig Moodle mikið þar sem hún setti öll verkefnin þar inn og sömuleiðis 

var hún nýbyrjuð í vendikennslu.  Hluti af þeirri kennslu var að setja inn 

myndbönd af því sem átti að taka fyrir í tíma sem nemendum var ætlað að 

horfa á áður en þeir kæmu í tíma en kennslustundirnar nýtti hún með 

nemendum í verkefnavinnu. Nemendur gátu náð í glósur í spjaldtölvurnar á 

PDF-formi og sett í forritið iBooks eða Keynote. Hulda lagði mikið upp úr 

því að láta nemendur skila verkefnum með öðrum hætti en með ritgerðum, til 

dæmis með myndböndum.  

Kennarar í Til sjávar og sveita byrjuðu nýverið að reyna að undirbúa 

nemendur betur undir tæknigeirann og höfðu látið þá vinna með 

tæknilegókubba í þeim tilgangi. Skólinn leyfði nemendum líka að koma með 

sín eigin tæki í skólann og byrjaði það skólaárið 2012–2013 með því að 

nemendur komu með síma, spjaldtölvur og ferðatölvur í kennsluna. Kennarar 

nýttu þá þessa viðbót í kennslu. 

Hversu mikið kennarar nýta tölvutæknina í starfi í Til sjávar og sveita var 

að miklu leyti runnið undan rifjum Huldu og brennandi áhuga hennar á 

upplýsinga- og tæknimennt. Hún sagði að hún væri búin að leggja töluvert á 

sig til þess að koma þessari notkun af stað og að heilmikill frítími hennar færi 

í að kynna sér nýjungar í upplýsingatækni. Hulda greindi einnig frá því að 

það væri sama hversu mikill og fullkominn tækjabúnaður væri til staðar — 

kennarar þyrftu að vera tilbúnir til þess að nýta hann og að einungis um 

helmingur kennara við skólann nýtti sér spjaldtölvurnar í kennslu. 

4.3 Stefna skóla í notkun á tölvutækni í kennslu 

Að sögn viðmælenda er í hvorugum skólanna opinber stefna að nýta 

tölvutækni í kennslu. Þegar kennararnir voru spurðir um stefnu skólans í 

notkun á tölvutækni í kennslu greindu þeir þannig frá: 

 

Jón sagði: 

 
Það er ekki komin sameiginleg stefna sem allir stefna að. Það er sem 

ég segi: Við erum of sundurtætt til þess. Við höfum ekki neinn tíma til 

að funda í vetur, til dæmis um það hvaða stefnu við ætlum að taka í 

tölvumálum.  

 

Helga sagði: 

 
Ekki sem ég hef séð á blaði en hún náttúrulega miðast við að við erum 

öll með smart-töflur í fleiri stofum. Að því marki og að því marki að 

því fjármagni sem skólinn fær þá held ég að stefna skólans sé mjög 

jákvæð að því leytinu til. 

 

Anna sagði: 

 
Það er alltaf verið að tala um að það verði meiri og meiri þáttur og það 

er stefna skólans að taka skrefið. En við erum núna að koma inn 

spjaldtölvunum í næstu viku, það er svona það nýjasta hjá okkur núna. 

 

Flestir kennararnir voru frekar óöruggir þegar þeir voru spurðir um stefnu 

skólans því þeir voru ekki með það á hreinu hvort það væri og þá hver 

stefnan væri. Allir kennararnir greindu frá því að það væri ekki til námskrá í 

skólanum því hún væri í vinnslu og að verið væri að semja nýja út frá nýrri 

aðalnámskrá. Helga sagði að ný aðalnámskrá kallaði á nýja kennsluhætti og 

að unnið væri að því takmarki. Í þeirri námskrá sem var í gildi áður var lítið 

fjallað um stefnu í upplýsingamálum og eingöngu að því marki að boðið væri 

upp á tölvukennslu í 1.–9. bekk. Anna sagði að hver námsgrein væri nú 

skoðuð með tilliti til þess hvað vantaði í kennsluna og hvernig væri hægt að 

bæta úr því.  

Í Til sjávar og sveita voru Hulda og Olga ekki á sama máli um að það væri 

stefna skólans að kennarar nýttu tölvutækni í starfi. Olga sagði að það væri 

ekki stefna skólans að kennarar nýttu tölvutækni í starfi sínu en Hulda sagði 

svo vera. Hulda sagði: 

 
Já, það er þarna stefna að allir noti tæki. Það er stefnan að allir noti 

fjölbreytta kennsluhætti, að þeir nýti sér tæknina. Þú getur haft stefnu 

en það er ekkert alltaf farið eftir henni. 

 

Olga sagði hins vegar að sveitarfélagið væri að vinna að skólastefnu bæjarins 

þar sem upplýsinga- og tæknimennt kæmi til sögunnar að einhverju leyti þó 

að henni væri ekki kunnugt um hvernig nákvæmlega. Unnið væri að gerð 

nýrrar námskrár þar sem stefnt væri að breytingum í tengslum við þær kröfur 

sem væru gerðar í nýrri aðalnámskrá. Hulda sagði að unnið væri að miklum 

breytingum og að stefnt væri að því að hætta með hina hefðbundnu tölvustofu 

og tölvukennslu og að samþætta tölvukennsluna við aðrar námsgreinar. 

Stefnan væri að loka tölvustofunni og útbúa tvær vinnueyjar í skólanum þar 

sem nemendur gætu farið fram og unnið verkefni í tölvum.  

Í Til sjávar og sveita hefur verið unnið markvisst að því að efla notkun á 

tölvutækni í kennslu. Hulda á mikinn þátt í þeirri vinnu og telur hún að 

skólastjórinn eigi þar stóran þátt líka því ef hún hefði ekki stuðning hans væri 

þetta ekki gerlegt. Mikið hefur verið reynt að fá kennara til þess að nýta þessa 

tækni, meðal annars með því að senda þá á námskeið eða halda námskeið í 

skólanum. Ýmislegt hefur verið prófað til þess að kennarar verði öruggari og 

nýti sér tölvutæknina í starfi, til að mynda svokölluð örnámskeið, þar sem 

ákveðið efni er tekið fyrir í 40 mínútur, og sömuleiðis haldnar menntabúðir. 

Hulda sagði: 

 

Menntabúðir er þannig að fólk kemur saman og allir leggja eitthvað í 

púkk og ef þú kannt eitthvað lítið þá bara sitja allir við sama borð og 

ég ætla að kenna á þetta forrit og þeir sem hafa áhuga koma þangað 

þannig að fólk gat labbað á milli eftir áhugasviðs og bara hentar þetta 

mér eitthvað er þetta eitthvað sniðugt fyrir það sem ég er að gera 

þannig að í staðinn fyrir að setja alla á sama námskeið og það er bara 

helmingurinn sem hefur áhuga. 

Hulda nefndi að þrátt fyrir allt það sem hefði verið í boði væru kennarar 

mislangt komnir í því að nýta tölvutæknina í kennslu; sumir gripu þetta strax 

og væru fljótir að tileinka sér nýja tækni og óhræddir við að prófa sig áfram. 

Þrátt fyrir það væri samt stór hluti kennara sem gerði það ekki og fyndist 

tölvan vera eingöngu í þeim tilgangi að búa til próf og fara á netið.  

Þegar heimasíður skólanna voru skoðaðar kom í ljós að í Frosti og funa 

var engin skólastefna eða skólanámskrá á heimasíðunni. Í Til sjávar og sveita 

var skólastefnan og skólanámskrá fyrir skólaárið 2013-2014 á síðunni. Það 

kom hvergi fram hver væri stefna skólans í upplýsingatækni en það kom fram 

að leitast væri eftir því að ná settum markmiðum aðalnámskrár grunnskóla og 

stuðla ætti að fjölbreyttum kennsluháttum þar sem nemendur gætu unnið á 

eigin forsendum. Í skólanámskránni var fjallað um upplýsingatækni í kafla 

um endurmenntun þar sem fram kemur að megináhersla sé lögð á að auka 

færni kennara í notkun á spjaldtölvum í kennslu og auka notkun á 

upplýsingatækni1.  

4.4 Kennsla samkvæmt markmiðum 

aðalnámskrár grunnskóla í upplýsinga- og 

tæknimennt 

Allir kennararnir nema einn sem rætt var við í báðum skólum gerðu sér ekki 

fulla grein fyrir hver væru markmið í upplýsinga- og tæknimennt í 

aðalnámskrá grunnskóla en nefndu þó hvaða markmiðum þeir reyndu að 

stefna almennt að í kennslu sinni með því að nýta tölvutækni í starfi. Aðeins 

einn kennari virtist þekkja hlut upplýsinga- og tæknimenntar í aðalnámskrá 

grunnskóla. Hulda sagði: 

 
Samkvæmt aðalnámskránni nýju þá á tæknimenntin að vera í öllum 

greinum. Nemendur eiga að nota fjölbreytt verkfæri, fjölbreytta tækni, 

og geta skilað á fjölbreytilegan hátt. 

 

Enginn kennaranna, nema einn, vissi hvert væri hlutverk þeirra í að kenna 

upplýsinga- og tæknimennt faggrein þeirra. Jóni fannst það ekki nauðsynlegt 

að hann kenndi upplýsinga- og tæknimennt í íslensku en sagði að miðlalæsi 

                                                      
1 Upplýsingar fengnar í námskrá skólnas. Þar sem skólinn verður ekki nafngreindur í þessari ritgerð er 

ekki hægt að greina nánar frá skólanámskránni. 

og upplýsingaleit væru samt hluti af íslenskunámi. Helga, Anna, Olga og 

Hulda voru sammála um það að hlutverk þeirra sem kennarar væri að kenna 

upplýsinga- og tæknimennt samhliða kennslu í eigin námsgrein þeirra. Þær 

voru sammála um að eflaust mættu þær vera duglegri í því að nýta tölvutækni 

í kennslunni. Helga sagði: 

 
Ég veit það ekki. Sennilega ekki í sumu. Það fer dálítið eftir því 

hvernig er litið á verkefnið. Þannig að maður er náttúrulega með dálítið 

bundnar hendur þegar tækjabúnaðurinn er kannski ekki meiri en hann 

er. 

 

Kennararnir höfðu frekar jákvætt viðhorf til þess að nýta tölvutækni í 

starfinu. Þeir greindu frá því að þeir væru ekki nógu öruggir til þess að kenna 

tölvutæknina á fjölbreyttan hátt. Jón sagði að ekki væri alltaf hægt að kenna 

peningaleysi um það hversu mikið kennarar nýttu tölvutæknina heldur væri 

það líka vegna kunnáttuleysis kennara. Anna og Helga sögðu að þær þyrftu 

að fara á lengri námskeið sem væru kannski verkleg og að þær yrðu að hafa 

möguleika á að fá að prófa sig áfram. Anna sagði einnig að það væri kvíði og 

óöryggi sem þyrfti að yfirstíga áður en kennarar hæfu að nýta þessa 

tölvutækni í starfi. Flestir kennararnir voru sammála um það að samstarf 

kennara á vinnustaðnum væri gott og að allir reyndu að hjálpast að við 

innleiðingu á tölvutækni í starfi. Fólk gerði almennt sitt besta en með 

takmarkaðan tíma verður það oft ekki eins mikið og þörf er á. Helga sagði: 

 
Það er ágætt þannig lagað. Það eru náttúrulega sumir klárari en aðrir. 

En það er oft þannig að við erum dálítið upptekin, það er lítill 

aukatími. Þannig að maður er stundum svolítið aðkrepptur með það. 

Það eru náttúrulega sumir klárari en aðrir eins og ég sagði en 

samstarfið er gott. 

 

Olga sagði að í Til sjávar og sveita væru kennarar með sérstaka Facebook-

síðu þar sem þeir skiptast á efni sem Olgu fannst hjálpa sér. Olga sagði:  

 
Við erum með svona Facebook sem er kennarahópurinn okkar. Við 

sem erum mikið í þessu erum að deila á þær eitthvað sem þær geta 

skoðað. 

  

Kennarar í báðum skólum voru sammála um það að hafa breytt 

kennsluaðferðum sínum undanfarin ár til þess að mæta kröfum aðalnámskrár 

grunnskóla. Þeir höfðu flestir dregið úr innlögn á töflu og notuðu internetið 

meira til útskýringar og til að sýna dæmi. Helga sagði að helsta breytingin hjá 

sér væri sú að hún væri meira farin að vinna verkefni þematengt; 

íslenskukennslunni skipti hún til að mynda niður í málfræði og ritun. Anna 

sagði að með því að nýta tölvutæknina hefði komið fram á sjónarsviðið 

ákveðin fjölbreytni sem hefði aukið áhuga nemenda. Anna sagði: 

 
Þau hafa aðgang að tölvum einu sinni í viku og skrifa mismunandi 

texta, alveg frá gátlista upp í frétt og dagbókarskrif. Síðan setja þau 

upp leikþátt. Þetta eykur svo mikið fjölbreytnina og er bara svo mikil 

æfing í því að skrifa. 

 

Olga og Hulda sögðu að þær væru báðar búnar að breyta sínum 

kennsluháttum töluvert og nefndi Hulda sérstaklega að hún væri að reyna að 

koma inn vendikennslu í sínum námsgreinum. Báðar hafa þær lagt niður skil 

á ritgerðum og leyfðu nemendum að hafa frjálst val um það hvernig þeir 

skiluðu verkefnum. Olga sagði: 

 
Ég gef þeim kost á að velja um hvernig þau skila verkefnum. Þá hugsa 

þau: Ef ég get valið á milli þess að skrifa ritgerð þá geri ég ritgerð um 

fiska en ef mig langar að gera myndband um fiska þá geri ég 

myndband um fiska. 

 

Huldu fannst skólakerfið vera að breytast að svo miklu leyti að nauðsynlegt 

væri fyrir skólana að fylgja því eftir. Svokallaður utanbókarlærdómur væri á 

undanhaldi. Hulda sagði: 

 
Ég held að skólarnir séu að fara þá leið, en ekki bara skólarnir. Hvernig 

fólk vill vinnumarkaðurinn fá? Hann vill ekki fá einhvern sem kann 

eitthvað utanbókar. Hann vill fá einhvern sem er skapandi, sem er með 

frumkvæði, er fljótur að tileinka sér hlutina, getur fundið lausnir á 

vandamálum. Þannig viljum við að skólinn undirbúi nemendur sína, að 

þeir séu tilbúnir út á vinnumarkaðinn eins og vinnumarkaðurinn vill fá 

nemendur. 

 

Jón sagði einnig að skólakerfið og breyttir kennsluhættir kölluðu á að hætta 

þeim kennsluaðferðum sem tíðkast hafa. Nauðsyn krefði að vinna eftir þeim 

markmiðum sem sett eru í aðalnámskrá grunnskóla: 

Skólakerfið hefur í 200 til 300 ár verið fast í því að kenna þér 

staðreyndir. Við viljum ekki kenna staðreyndir. Við viljum að 

nemendur nýti sér staðreyndir, nýti sér þekkingu, nýti sér hæfileika. Á 

meðan við höfum ekki tækniforsendur til þess, þá lendum við alltaf í 

veseni. 

 

Kennararnir voru allir sammála um það, að með því að nýta tölvutækni í 

starfi ykjust tækifæri til fjölbreyttari kennsluhátta. Enn fremur kom fram hjá 

Huldu að það skipti ekki máli hvaða tæki væru notuð heldur skipi máli 

hvernig þau væru notað. Miklu skipti að kennsluháttum yrði breytt í kjölfar 

þess að ný tölvutækni á borð við spjaldtölvur hefði verið innleidd í heilum 

skóla, eins og gert hefði verið í Til sjávar og sveita. Mikilvægt væri að allir 

gerðu sér grein fyrir þessu. 

5. Umræða og ályktanir 

Tilgangur þessarar rannsóknar var að athuga það hvernig kennarar á 

unglingastigi nýta tölvutækni í kennslu. Í þessum kafla verða niðurstöður 

rannsóknarinnar ræddar og leitast verður við að svara þeirri spurningu sem 

lagt var upp með. Jafnframt verður leitað svara við undirspurningum um það 

hvort kennarar telja sig tilbúna eða hæfa til þess að nýta þá tölvutækni sem er 

til staðar og um það hversu mikið þeir telja sig þurfa að kenna upplýsinga- og 

tæknimennt samkvæmt markmiðum í aðalnámskrá grunnskóla.  

Samkvæmt aðalnámskrá er starf kennara margþætt og felst í því að kenna 

nemendum fleira en eingöngu efni sinnar námsgreinar. Kennarar eiga að 

vinna að markmiðum aðalnámskrár þar sem þeir eiga að efla ákveðna 

grunnþætti menntunar sem öllum nemendum er stefnt sameiginlega að til 

þess að geta orðið virkir þátttakendur í samfélaginu að lokinni skólagöngu 

(Mennta- og menningarmálaráðuneyti, 2013, bls. 16). Til þess að kennarar 

geti orðið við því sem þeim er gert að sinna þurfa ákveðnir hlutir að vera til 

staðar. Í skólastarfi nútímans er mikið lagt upp úr því að nemendur séu hæfir 

til þess að vinna með hin ýmsu forrit, tækjabúnað og séu læsir á hina ýmsu 

miðla (Mennta- og menningarmálaráðuneyti, 2013, bls. 19). Til þess að 

kennarar nýti sér tölvutækni í kennslu þarf fyrst og fremst að vera einhver 

búnaður til staðar. Í báðum skólum var búnaður til staðar en aðstæður voru 

ólíkar og notkun mismikil og með ólíkum hætti. Í viðtölum við kennara í 

Frosti og funa og Til sjávar og sveita kom fram að þessir tveir skólar voru 

með mismunandi tækjabúnað fyrir kennara til þess að nýta sér í kennslu.  

Kennarar í Frosti og funa nýttu tölvutæknina takmarkað og þá helst sem 

viðbót við hefðbundna kennslu. Kennarar nýttu „smartboard“-töflurnar helst í 

að sýna myndbönd og efni af internetinu. Allir kennararnir nýttu 

tölvutæknina í kennslunni að svipuðu leyti en mismikið þó. Þessar 

niðurstöður styðja fyrri rannsóknir sem sýna að kennarar nýta tölvubúnað í 

kennslu frekar sem viðbót við kennsluna heldur en sem kennslutæki (Allyson 

Macdonald o.fl., 2005, bls. 86–88). Kennararnir töldu sig ekki hafa 

nægilegan búnað og að það væri hamlandi í starfinu. Athyglisvert var hins 

vegar að þrátt fyrir þann búnað sem þeir höfðu, þá nýttu þeir hann ekki á 

fjölbreyttan hátt. Ástæður fyrir því voru að þeir töldu sig ekki hafa nægilega 

þekkingu til þess og þyrftu lengri námskeið. Enginn kennaranna greindi þó 

frá því að hafa beðið um að fá að fara á námskeið eða búa til sameiginlegan 

vettvang fyrir samræður eða samræmingu milli kennara. Þeir voru þó allir 

frekar jákvæðir fyrir því að nota tölvutæknina og höfðu allir breytt 

kennsluháttum sínum töluvert í átt að markmiðum aðalnámskrár. Það er þó 

greinilegt að notkun kennara á tölvutækni í starfi er ekki eitt af 

áhersluatriðum kennaranna. 

Í Til sjávar og sveita notuðu kennarar hins vegar þann tæknibúnað sem 

þeir höfðu á annan hátt: Þeir nýttu hann sem kennslutæki en ekki sem viðbót 

við kennslubókina. Í skólastarfi Til sjávar og sveita var notkun á 

spjaldtölvum dagleg og kennarar sem rætt var við notuðu þann búnað í öllum 

námsgreinum. Báðir kennararnir í Til sjávar og sveita nýttu hin ýmsu forrit 

sem reyndu á sköpunargleði nemenda og gáfu þeim frelsi til þess að skila 

verkefnum eins og þeir vildu. Þessar niðurstöður styðja ekki við fyrri 

rannsóknir þar sem fram kemur að tækninýjungar séu ekki orðnar hluti af 

daglegu skólastarfi (Kozma, 2011, bls. 34; Sonja Suska, 2012, bls. 88). Fram 

kom í niðurstöðunum að þessi notkun er að miklu leyti tilkomin vegna áhuga 

eins kennara á upplýsingatæki og framlagi hans til þeirrar þróunar sem á sér 

stað í skólanum. Þessar niðurstöður styðja fyrri rannsókn þar sem fram kemur 

að áhugi kennara skipti máli þegar kennarar nota tölvutækni í kennslu sinni 

(Sonja Suska, 2012, bls. 90).  

Allir kennararnir í Frosti og funa og einn í Til sjávar og sveita töldu sig 

þurfa á námskeiðum að halda til þess að nota tækninýjungar í kennslu. 

Kennarar virtust vera meðvitaðir um að einmitt það, þörfin fyrir námskeið, 

aftraði þeim frá því að nýta tölvutækni í starfi en allir voru sammála um að 

samvinna milli starfsfélaga væri gagnleg, en oft væri ekki tími til þess að 

hittast og miðla reynslu sinni. Í Til sjávar og sveita hafði verið komið á fót 

Facebook-síðu þar sem kennarar deildu reynslu sinni og skoðunum jafnt sem 

efni sem þeir höfðu fundið. Þetta virðist vera ágætislausn til þess að koma til 

móts við tímaskort. Ef kennarar telja sig ekki hafa gott vald á því tæki sem 

þeir ætla að kenna á getur komið upp óöryggi sem getur leitt til þess að þeir 

nýta tölvutæknina ekki eins og hægt er. Þær niðurstöður styðja við fyrri 

rannsóknir þar sem fram kemur mikilvægi þess að kennarar fái næga þjálfun 

og nægan tíma í undirbúning áður en innleiðsla á tölvutækni í kennslu á sér 

stað (Gorder, 2008, bls. 73–74). 



43 

Í þessari rannsókn kom fram að allir kennararnir notuðu tilbúið efni að 

mestu og bjuggu ekki til sitt eigið. Það er í samræmi við það að fáir kennarar 

hafi sett fram eigið efni á vefinn til notkunar og fá dæmi eru um að kennarar 

nýti eigin vefsíður eða vefsíðukerfi til kennslu (Allyson MacDonald o.fl., 

2005, bls. 88).  Einnig kom fram að aðgengi að tölvustofu er takmarkað þar 

sem hún er notuð í kennslu og þurfa kennarar að panta tíma til þess að geta 

notað hana eða þurfa að fara inn á aðra kennara og fengið aðgang þannig. 

Þetta fyrirkomulag er sérstaklega áberandi í Frosti og funa þar sem engar 

færanlegar tölvur eða tölvubúnaður er til staðar og þurfa kennarar því mikið 

að fara með nemendur á marga staði til að gefa þeim tækifæri til að vinna á 

tölvur. Þessar niðurstöður eru í samræmi við fyrri rannsóknir þar sem fram 

kemur að tölvur séu almennt fáar í skólum og gjarnan fullbókaðar í 

tölvutímum þannig að almennir kennarar og faggreinakennarar komist 

sjaldan að. Þó voru einhverjir skólar sem höfðu bætt tölvukost til þess að 

auka aðgang að búnaði til kennslu fyrir almenna kennara (Allyson 

Macdonald, o.fl., 2005, bls. 89). 

Frost og funi hefur enga stefnu um notkun á tölvutækni í starfi kennara. 

Þegar viðtölin fóru fram var unnið að nýrri skólanámskrá út frá nýrri 

aðalnámskrá grunnskóla sem var gefin út árið 2011. Til sjávar og sveita 

virtist hins vegar vera með óformlega stefnu í því að kennarar nýti tölvutækni 

í skólanum þrátt fyrir að kennurum hafi ekki borið saman um það. Það virðist 

skína í gegn með þeim tölvubúnaði sem er til staðar í skólanum, stöðugri 

endurnýjun tækjabúnaðar og allri þeirri vinnu sem unnin hefur verið í 

tækjamálum. Þessi stefna virðist hins vegar ekki rekin með áberandi hætti þar 

eð annar kennarinn gerði sér ekki fullljóst hvort það væri yfirleitt opinber 

stefna hjá skólanum að nýta tölvutækni í kennslu. Báðir kennararnir sem rætt 

var við í Til sjávar og sveita hafa mikinn áhuga á upplýsingatækni og að nýta 

sér hana í starfi. Út frá því má gera ráð fyrir hversu vel á veg þessir kennarar 

eru komnir ásamt því hversu góðan aðgang þeir hafa að tölvutækni. Vinna 

við nýja skólanámskrá var í fullum gangi í báðum skólunum þegar viðtölin 

fóru fram. Það gæti að einhverju leyti skýrt hversu ómarkvisst kennarar við 

Frost og funa nýta tölvutækni í kennslu og er í samræmi við fyrri rannsóknir 

sem hafa sýnt fram á hversu mikilvægt er að stefna skóla birtist í 

skólanámskrá og að stjórnendur fylgi henni eftir (Kolbrún Svala Hjaltadóttir, 

2007, bls. 87).  

Í viðtölunum kom fram greinilegur munur milli skóla hjá kennurum á 

áhuga og frumkvæði þeirra á að nýta tölvutæknina í starfinu. Í Til sjávar og 

sveita höfðu þeir fengið tækjabúnað til þess að nýta í kennslu og greindu 

báðir kennararnir frá því að þeir nýttu aukatíma sinn mikið í að læra á tækin 

og í að leita leiða til þess að nýta þau í kennslu. Í viðtölum við kennarana  í 

Frosti og funa mátti draga þá ályktun að þeir vildu láta leiða sig í gegnum 

þetta ferli og hefðu jafnvel minni áhuga á þessari nýjung í kennslu þótt þeir 

væru sammála því að þetta væri hluti af starfi þeirra að einhverju leyti. Erfitt 

er þó að greina á milli þess hvort það sé áhugaleysi eða óöryggi sem heldur 

aftur af kennurum að nýta tölvutækni í kennslunni. 

Það sem kom ef til vill einna mest á óvart í þessari rannsókn var að 

kennararnir virtust ekki vita hvert hlutverk þeirra væri í kennslu í upplýsinga- 

og tæknimennt. Það er sérstakt undrunarefni vegna þess að í aðalnámskrá 

grunnskóla frá árinu 1999 og öllum þeim sem á eftir hafa komið kemur skýrt 

fram að tölvunotkun sé hluti af öllu skólastarfi og að flétta eigi markmið 

hennar inn í allar námsgreinar (Menntamálaráðuneytið, 1999, bls. 5).  

Kennararnir voru heldur ekki vissir um hver markmiðin væru í upplýsinga- 

og tæknimennt í aðalnámskrá grunnskóla. Þegar kennarar nefndu hvaða 

markmiðum þeir væru að vinna að með því að nýta tölvutækni í kennslu 

töluðu þeir meira um almenn markmið frekar en þau sem talin eru upp 

varðandi upplýsinga- og tæknimennt. Almennt voru kennarar þó sammála því 

að þeir þyrftu örugglega að vera duglegri að nýta sér tölvutækni í kennslunni. 

Þessar niðurstöður benda til þess að kennarar geri sér ekki vel ljóst hversu 

veigamikill þáttur upplýsinga- og tæknimennt er í skólastarfi nútímans.  

Breytingar sem hafa verið gerðar í aðalnámskrá frá 2007 og 2011 geta verið 

villandi þar sem segja má að uppsetningin hafi ef til vill verið skýrari í 

aðalnámskránni 2007. Í greinahluta aðalnámskrár 2013 kemur fram að 

tölvunotkun heyri undir námssviðið upplýsinga- og tæknimennt en við svo 

búið er ekkert fjallað meira um tölvunotkun og hvað felst í henni. Í 

greinahluta aðalnámskrár sem var gefin út árið 1999 og 2007 voru sett fram 

lokamarkmið og áfangamarkmið um tölvunotkun þrátt fyrir að það væri hluti 

af upplýsinga- og tæknimennt sem væri ekki ætlaður tími í 

viðmiðunarstundaskrá. Einnig voru sett fram lokamarkmið og 

áfangamarkmið fyrir nýsköpun og hagnýtingu þekkingar og var það frjálst 

hjá hverjum skóla hversu mikið skólastjórar vildu nýta sér markmiðin 

(Menntamálaráðuneytið, 1999, bls. 10–16; Menntamálaráðuneytið, 2007, bls. 

14–28). Þessi markmið vantar í greinahluta aðalnámskrárinnar 2013 þar sem 

sett eru fram heildarmarkmið fyrir námssviðið upplýsinga- og tæknimennt 

(Mennta- og menningarmálaráðuneytið, 2013, bls. 226–228). Spyrja má hvort 

þetta þýði ekki að Til sjávar og sveita fari betur eftir markmiðum 

aðalnámskrar 2011, þar sem Til sjávar og sveita hefur ákveðið að leggja 

hefðbundna tölvustofu af og samþætta tölvunotkun þess í stað við kennslu í 

öllum námsgreinum. Skýrt er tekið fram í aðalnámskránni að það sé hlutverk 

allra kennara að efla færni nemenda í upplýsinga- og tæknimennt. Það hversu 

óljóst það er fyrir flesta kennarana sem tóku þátt í rannsókninni sýnir fram á 

að mikil vinna er enn eftir í átt að því að vinna úr aðalnámskrá fyrir 

upplýsinga- og tæknimennt.  

Kennarar eru misjafnir eins og þeir eru margir og kennsluhættir þeirra því 

mismunandi. Allir þurfa þeir þó að samræma sig og kennslu sína við 

aðalnámskrá grunnskóla og skólanámskrá skólanna sem þeir starfa í. Allar 

breytingar og nýjungar geta tekið tíma og nýting á tölvutækni í kennslu getur 

verið vandasamt verk. Ekki er nóg að láta kennara hafa tækin í hendurnar og 

segja þeim að nota þau.  

Þegar innleiðing á tölvutækni í kennslu heppnast vel getur það leitt til þess 

að nemendur fái meiri stjórn á eigin námi og því hvernig þeir læra. Kennari 

þarf að spyrja sig að því hvernig hann nýtir tæknina með nemendum. Nýtir 

hann tölvutækni daglega í kennslustofunni? Notar hann hin ýmsu verkfæri til 

að búa til verkefni sem sýna djúpan skilning á innihaldinu? Ef svarið er nei 

þarf að spyrja hvers vegna. Er það vegna þess að tölvutæknina skortir? Er það 

vegna þess kennarinn er ekki tilbúinn? Er það vegna þess að hann er tilbúinn 

en skortir á hinn bóginn frekari aðstoð í kennslustofunni? Burtséð frá aðstöðu 

og því hversu tilbúinn kennari telur sig vera getur innleiðing á tölvutækni átt 

sér stað í hverri einustu kennslustofu (Hertz, 2007, e.d.). 

Hvernig við innleiðum tölvutækni í kennslu veltur á því hvers konar tækni 

er í boði og hversu mikinn aðgang kennari hefur að tækni. Kennarar í Frosti 

og funa sem hafa eina tölvu í kennslustofunni og smart-töflu geta nýtt sér það 

á margan hátt. Fyrst þurfa kennarar að kynna sér möguleika smart-töflunnar 

og prófa sig áfram. Þeir geta jafnvel óskað eftir því að fara á námskeið ef það 

er í boði.  

Hér fylgja nokkrar einfaldar hugmyndir fyrir kennara til að byrja 

innleiðingu í kennslu sem hafa eina tölvu og smart-töflu í kennslustofu: 

 Hægt er að fara á gagnvirkar heimasíður í kennslustundum þar sem 

nemendur geta komið upp að töflu og leyst dæmi eða verkefni. 

 Kennarar geta nýtt sér heimasíður fyrir smart-töflur, til dæmis: 

http://teacher.scholastic.com/whiteboards/languagearts.htm 

 Hægt er að sýna nemendum fræðslumyndbönd í upphafi tímans eða 

nýtt smart-töfluna í að sýna myndbönd í upphafi kennslu sem hluta af 

vendikennslu. 

 Kennari getur sett upp vinnustöðvar í stofunni og skipt nemendum í 

hópa þar sem ein vinnustöðin getur verið vinna á tölvuna.  

 Hægt er að fá gestafyrirlesara til þess að tala við bekkinn í gegnum 

Skype og líka er hægt að fá samband við nemendur í öðrum skólum 

víðs vegar um landið og heiminn. 

 Leyfa nemendum að halda úti dagbók á vefnum um bekkjarstarfið. 

 Nýta ýmsa möguleika með notkun á heimasíðum. Dæmi um það eru 

Google Earth, Google Sites, Google Docs, Moodle og Edmodo. 

Til þess að kennarar fari að nýta sér þessa tölvutækni þurfa þeir að gefa 

sér tíma í að kynna sér þessar nýjungar og hvaða tækifæri þetta hefur í för 

með sér. Helstu forsendurnar fyrir því eru að kennarar hafi aðgang að 

einhverjum tölvubúnaði og hafi sömuleiðis tíma og áhuga til þess að 

skólastjórnendur vinni með þeim. Til þess að auðvelda kennurum verkið er 

nauðsynlegt að þeir vinni saman og deili reynslu sinni. Kennarar í Til sjávar 

og sveita höfðu komið sér upp ágætri leið til þess með því að halda úti 

sameiginlegri síðu á Facebook þar sem þeir deildu efni og reynslusögum. 

Kennarar geta líka nýtt sér heimasíður sem hafa verið stofnaðar, bæði 

innlendar og erlendar. Hugmyndir hér að ofan voru fengin af heimasíðum 

eins og http://snjallskoli.is/, http://www.edutopia.org/  

og http://www.edudemic.com/, http://poster.4teachers.org/. 

5.1 Samantekt 

Í þessari rannsókn var leitast við að sýna fram á hvernig fimm kennarar á 

unglingastigi í tveimur skólum nýta sér tölvutækni í kennslu sinni. 

Niðurstöðurnar sýndu fram á að allir kennararnir notuðu að einhverju leyti 

tölvutækni í kennslunni en það reyndist mjög mikill munur á því hvernig þeir 

gerðu það. Notkunin reyndist vera allt frá því að vera stuðningur við 

hefðbundna kennslu í að vera notuð sem kennslutæki.  Ástæður fyrir því 

hversu lítið kennarar nota tölvutækni í kennslu við Frost og funa nefndu þeir 

http://www.edudemic.com/
http://poster.4teachers.org/

að væri takmarkaður tækjabúnaður, tímaskortur og takmörkuð þekking á 

tækninni. Kennarar sem rætt var við í Til sjávar og sveita nýttu hins vegar 

tölvutæknina á annan hátt og meira sem kennslutæki eins og til dæmis í 

innlögn kennara í vendikennslu, vinnslu ólíkra verkefna með ólíkum forritum 

og sem samskiptatæki milli kennara og nemenda. Þrátt fyrir mikla notkun í 

Til sjávar og sveita taldi annar kennarinn sig ekki vera tilbúinn í kennslu með 

nýjum tækjum og forritum án þess að fá kynningu og helst námskeið áður en 

hann byrjaði að nota nýja tækni í kennslu. Allir kennarar í Frosti og funa voru 

sammála um að þá skorti þekkingu til þess að nýta tækjabúnaðinn sem var til 

staðar og að þeir þyrftu á frekari kennslu að halda. Innleiðsla á notkun á 

tölvutækni í kennslu fyrir kennara er ekki einfalt verkefni og það eru margir 

þættir sem þurfa að vera til staðar til þess að hún gangi upp. Niðurstöður 

þessarar rannsóknar sýna að aðstaða og tækjabúnaður þarf að vera til staðar, 

kennarar þurfa að fá þjálfun og æfingu áður en þeir byrja að nýta sér 

tölvutæknina í kennslu, góð samvinna milli samstarfsfólks þarf að vera fyrir 

hendi og skóli þarf að hafa skýra stefnu sem allir vinna eftir. Einnig sýna 

niðurstöður rannsóknarinnar að kennarar gerðu sér ekki ljóst hvert hlutverk 

þeirra væri í kennslu á upplýsinga- og tæknimennt og að þeir voru óvissir um 

hversu mikið þeir þyrftu að kenna það í sinni námsgrein og hvernig. Tekið 

skal þó fram að allir viðmælendur voru jákvæðir gagnvart því að nýta 

tölvutækni í kennslunni og voru sammála því að þeir þyrftu að gera meira af 

því í starfinu. 

Það hversu ólíkir þátttökuskólarnir voru sýnir að þörf er á að skoða fleiri 

skóla til þess að fá heildstæðari mynd af því hvernig kennarar á unglingastigi 

í íslenskum skólum nýta sér tölvutækni í kennslu. Mikil vinna virðist innt af 

hendi í skólunum við námskrárgerð í samræmi við nýja aðalnámskrá. Þess 

vegna væri athyglisvert að rannsaka það hvernig skólar ætla að ná 

markmiðum í upplýsinga- og tæknimennt í kjölfarið. Hugmyndir sem Til 

sjávar og sveita hefur um breytingar virðast vera mikið í takt við markmið 

aðalnámskrár grunnskóla um upplýsinga- og tæknimennt. Stefna þeirra er að 

loka tölvustofunni og fella niður alla hefðbundna kennslu í upplýsingatækni 

og færa þá kennslu alfarið yfir í aðrar námsgreinar og verður þá kennari í 

upplýsingatækni í samstarfi við þá kennara. Einnig ætla þeir að hafa 

vinnuborð á sal þangað sem kennari getur sent nemendur að vinna í tölvum. 

Þessi breyting hljómar forvitnilega og býður upp á tækifæri fyrir frekari 

rannsóknir. 

Helstu takmarkanir þessarar rannsóknar voru þær hversu stuttan tíma hún 

stóð yfir og hversu úrtakið var lítið. Af þeim sökum er ekki hægt að segja til 

um hvort rannsóknin eigi við um alla kennara víðs vegar um landið. Hún 

getur þó gefið vísbendingar um það hvernig staðan er.  

6. Lokaorð 

Í þessari rannsókn skoðaði ég það hvernig kennarar á unglingastigi í tveimur 

skólum nýttu tölvutækni í starfi sínu. Í verkefninu fór ég yfir stefnu 

stjórnvalda í notkun á upplýsingatækni í skólastarfi, áherslur í aðalnámskrám 

og fjallaði um fræðilegt efni og rannsóknir sem hafa verið gerðar á þessu 

sviði hérlendis og erlendis. Ég lagði upp með rannsóknarspurninguna: 

Hvernig nýta kennarar á unglingastigi tölvutækni í kennslu sinni? Ég leitaði 

jafnframt svara við undirspurningum um það hvort kennarar telja sig tilbúna 

eða hæfa til þess að nýta þá tölvutækni sem er til staðar og um það hversu 

mikið þeir telja sig þurfa að kenna upplýsinga- og tæknimennt samkvæmt 

markmiðum í aðalnámskrá grunnskóla. Ég tel að ég hafi náð að svara þeim 

spurningum sem ég lagði upp með og að rannsóknin geti gefið nokkra innsýn 

í það við hvers kyns aðstæður kennarar búa í þessum skólum sem ég leitaði 

til. Til þess að hægt sé að alhæfa nokkuð um niðurstöðurnar hefði rannsóknin 

þurft að vera umfangsmeiri og leita hefði þurft til fleiri kennara og fleiri 

skóla. 

Niðurstöður rannsóknarinnar benda til þess að skólar vinni að því að færa 

sig nær þeim kröfum sem aðalnámskrá grunnskóla og samfélagið gera. 

Miklar breytingar hafa átt sér stað í skólakerfinu undanfarið sem krefjast þess 

að kennarar breyti kennsluháttum sínum. Rannsóknin sýndi fram á að 

kennararnir voru allir búnir að breyta kennsluháttum sínum, mismikið, en þó 

í átt að því marki sem gerð er krafa um í aðalnámskrá. Það eitt og sér að 

breyta kennsluháttum er mikið verk og ef gerð er sú krafa í þokkabót að 

kennarar nýti tæki í kennslu sem þeir kunna ekki á getur það reynst þeim 

erfitt. Nauðsynlegt er að kennarar fái aðstoð og viðeigandi þjálfun áður en 

þeir nýta nýjan tækjabúnað í kennslu til þess að innleiðing á tölvutækni í 

kennslu geti orðið á árangursríkan hátt. Í þessari rannsókn voru allir 

kennararnir í Frosti og funa sammála því að þau vantaði þjálfun til þess að 

nýta sér tæknina. 

Allir kennararnir höfðu jákvætt viðhorf til notkunar á tölvutækni í 

kennslu. Sá er þetta ritar telur að einmitt það sé fyrsta skrefið í átt að aukinni 

notkun. Þrátt fyrir jákvætt viðhorf virðist það skipta miklu máli að innan 

skólans sé aðili sem hefur áhuga á að nútímavæða skólann og leggur á sig 

mikla vinnu til þess. Höfundur þessara orða dregur þá ályktun að það sé 

vegna áhuga kennara sem annar skólinn var kominn svo langt á veg í notkun 

á tölvutækni sem raun bar vitni. Að sjálfsögðu þurfa kennarar aðbúnað og 

tíma til þess að nýta nýja tækni í starfinu. Einnig þurfa kennarar að eiga með 

sér mikla samvinnu til að svo megi verða. Fyrst og fremst verður kennarinn 

þó að vilja nota tæknina og sjá tækifærin sem felast í henni. 

Vinnan við þessa rannsókn hefur verið mjög gefandi og gefið mér 

tækifæri til þess að ræða við ólíka kennara um reynslu þeirra og hvaða 

viðhorf þeir hafa til nýtingar á tölvutækni í starfi. Ég hef einnig lært ákaflega 

mikið um rannsóknarvinnu og vinnubrögð sem ég er viss um að eigi eftir að 

koma mér að góðum notum í starfi í framtíðinni. 

Fylgiskjal 1 — Kynningarbréf I 

 

10. mars 2014 

 

Kæri forstöðumaður félags- og skólaþjónustu, 

 

Ég heiti Laufey Helga Árnadóttir og er nemandi í menntunarfræðum við 

Háskólann á Akureyri. Ég er að vinna að M.Ed-rannsóknarverkefni undir 

leiðsögn Birnu Maríu Svanbjörnsdóttur, lektors og forstöðumanns miðstöðvar 

skólaþróunar við Háskólann á Akureyri. Rannsókn mín gengur út á það að 

rannsaka hvort, hversu mikið og á hvern hátt kennarar á unglingastigi nýta 

sér þá tölvutækni sem er til staðar í skólanum til að uppfylla markmið 

aðalnámskrár.  

 

Tilgangur þessa bréfs er að fá leyfi þitt til þess að gera rannsókn á tveimur 

skólum í þínu umdæmi. Ég vildi biðja um leyfi til þess að taka viðtöl við 4–6 

kennara á unglingastigi í tveimur grunnskólum í þínu umdæmi. 

 

Samkvæmt reglum hefur verið tilkynnt um rannsóknina til Persónuverndar 

ríkisins. Farið verður með allar upplýsingar sem viðmælandi veitir sem 

trúnaðarmál og ábyrgist ég nafnleynd viðmælanda og skólans sem hann 

starfar við.  

 

Ef þú hefur einhverjar spurningar endilega hafðu samband. Með von um góð 

viðbrögð. 

 

Kær kveðja, Laufey Helga Árnadóttir 

 

Netfang: HA120240@unak.is 

 

Símanúmer: 847 0830  

Fylgiskjal 2 — Kynningarbréf II 

 

10. mars 2014 

Góðan daginn,  

 

Ég heiti Laufey Helga Árnadóttir og er nemandi í menntunarfræðum við 

Háskólann á Akureyri. Ég er að vinna að M.Ed-rannsóknarverkefni undir 

leiðsögn Birnu Maríu Svanbjörnsdóttur, lektors og forstöðumanns miðstöðvar 

skólaþróunar við Háskólann á Akureyri. Rannsókn mín gengur út á það að 

rannsaka hvort, hversu mikið og á hvern hátt kennarar á unglingastigi nýta 

sér þá tölvutækni sem er til staðar í skólanum til að uppfylla markmið 

aðalnámskrár.  

 

Ég óska eftir því að fá að taka viðtal við kennara á unglingastigi í þínum 

skóla. Ef þú veitir leyfi fyrir þessari rannsókn myndi ég vilja biðja þig um að 

benda mér á tvo til þrjá kennara á unglingastigi sem ég get haft samband við 

með ósk um viðtal. Ég myndi gjarnan vilja fá að tala við íslenskukennara, 

einn karl og eina konu, eða tvo kennara af sama kyni með mismikla 

starfsreynslu. Ég geri ráð fyrir að hvert viðtal taki um 30–45 mínútur. 

 

Samkvæmt reglum hefur verið tilkynnt um rannsóknina til Persónuverndar 

ríkisins. Farið verður með allar upplýsingar sem viðmælandi veitir sem 

trúnaðarmál og ábyrgist ég nafnleynd viðmælanda og skólans sem hann 

starfar við.  

 

Ef þú hefur einhverjar spurningar endilega hafðu samband. Með von um góð 

viðbrögð. 

 

Kær kveðja, Laufey Helga Árnadóttir 

 

 

Netfang: HA120240@unak.is 

Símanúmer: 847 0830 

Fylgiskjal 3 — Upplýst samþykki 

 

Upplýst samþykki 

 

Ég heiti Laufey Helga Árnadóttir og er nemandi í M.Ed-námi í 

menntunarfræði við Háskólann á Akureyri. Undanfarna mánuði hef ég verið 

að vinna að rannsókn sem er lokaverkefni mitt við skólann. Ég hef mikinn 

áhuga á upplýsinga- og tæknimennt og þá hvort nemendur fái í raun þá 

kennslu og þjálfun sem þeir eiga að fá samkvæmt markmiðum og áherslum í 

aðalnámskrá grunnskóla.  

Markmið þessarar rannsóknar er að varpa ljósi á og reyna að skilja 

hvernig kennarar á unglingastigi nýta sér þá tölvutækni sem er til staðar í 

skóla þeirra og af hverju þeir fara þá leið sem þeir fara í þeim efnum. Til þess 

að ná fram markmiðum rannsóknarinnar lagði ég upp með eftirfarandi 

rannsóknarspurningar: Hvernig nýta kennarar á unglingastigi sér tölvutækni í 

kennslu? Telja þeir sig tilbúna eða hæfa til að nýta þá tölvutækni sem er til 

staðar? Telja kennarar sig geta fullnægt þörfum nemenda án þess að nýta 

tölvutæknina? Hversu mikið telja kennarar sig þurfa að kenna upplýsinga- og 

tæknimennt samkvæmt markmiðum í aðalnámskrá? 

Ég er að vinna að eigindlegri rannsókn sem byggist á viðtölum við 

kennara og geri ég ráð fyrir að hvert viðtal taki um 45–60 mínútur. Hér leita 

ég til þín sem viðmælanda í þessari rannsókn. 

Farið verður með allar upplýsingar sem trúnaðarmál og ábyrgist ég 

nafnleynd þátttakanda og skólans sem hann starfar við. Þátttakanda ber ekki 

skylda til að taka þátt í rannsókninni og er frjálst að hætta þátttöku hvenær 

sem er. Einnig hefur hann fullan rétt til að neita að svara þeim spurningum 

sem hann vill ekki svara. 

 

Virðingarfyllst,  

Laufey Helga Árnadóttir 

 

Ég hef fengið upplýsingar um rannsóknina og samþykki þátttöku mína í 

henni. 

 

____________________________________________ 

Fylgiskjal 4 — Viðtalsrammi 

 

Viðtalsrammi 

 

Hver er þinn bakgrunnur í kennslu (starfsreynsla, námsgrein, aldur 

nemenda)? 

 

Hvaða tækjabúnaði hefur þú aðgang að í þínu starfi með nemendum (í 

kennslunni)? (Hafa hér í huga hvort kennara finnst eitthvað vanta og hvort 

aðgengið sé hamlandi eða styðjandi.) 

 

Hvernig nýtir þú þann tækjabúnað? (Leita hér eftir því hvað mætti gera 

öðruvísi í undirbúningi kennslu.) 

 Hvert er þitt viðhorf til notkunar á tölvubúnaði í kennslu? 

 Hvernig er staðið að því í skólanum að styðja við kennara við að 

tileinka sér tækjabúnað í kennslu? (Vantar slíkt eða mætti standa 

öðruvísi að því?) 

 

Hvernig er samstarf kennara í sambandi við þessi mál? Eru tengsl milli stefnu 

og námskrár skólans og hvernig er stuðningi háttað? 

 Hver er stefna skólans í því að kennarar noti tölvutækni í sinni 

kennslu? 

 Hvernig tekur námskrá skólans mið af aðalnámskrá í upplýsinga- og 

tæknimennt? 

 Hvað hefur breyst á síðastliðnum fimm til tíu árum í tölvumálum 

skólans? 

 

Hvaða markmiðum aðalnámskrár varðandi upplýsinga- og tæknimennt reynir 

þú að ná í þinni kennslu? 

 Hverju hefur þú breytt í  þínum kennsluaðferðum í átt að því að 

vinna að markmiðum aðalnámskrár 2011 í upplýsinga- og 

tæknimennt? 

 Hversu mikið telur þú þig þurfa að kenna upplýsinga- og 

tæknimennt samkvæmt markmiðum í aðalnámskrá? 

Fylgiskjal 5 — Tilkynning til Persónuverndar 

 


